Dª ROSA-ANA PRADA QUEIPO SECRETARIA DO CONCELLO DE AMES NA PROVINCIA DA CORUÑA

CERTIFICO: QUE O PLENO DESTE CONCELLO LEVOU A CABO SESIÓN ORDINARIA O DÍA 25 DE SETEMBRO DE 2008. DESA REUNIÓN REDACTOUSE A CORRESPONDENTE ACTA QUE É DO TEOR LITERAL SEGUINTE.

ACTA DA SESIÓN ORDINARIA LEVADA A CABO POLO PLENO DO CONCELLO O DÍA 25 DE SETEMBRO DE 2008.-

No Salón de Sesións da Casa do Concello de Ames, ás vinte horas e trinta minutos do día vinte e cinco de setembro de dous mil oito, reúnese o Pleno do Concello en sesión ordinaria de primeira convocatoria, baixo a presidencia do Sr. alcalde don Carlos Antonio Fernández Castro, e coa asistencia dos señores concelleiros/as seguintes:

	Grupo municipal socialista
	Grupo municipal do Partido Popular
	Grupo municipal do BNG

	Patricia Conde Lois

Mª Isabel González Cancela

Santos Lorenzo Lorenzo

Gustavo E. Nieto Santiago

Isabel Pereiro Vila

Úrsula Seijas Seoane

José Varela Abeledo


	Santiago V. Amor Barreiro

Mª Dolores Fernández Álvarez

Ramón García Argibay

Emilio Martínez Carballeira

Bernardo Moar Miguez

José Pérez Bello

Alfonso Rey López


	Olalla Alvite del Río 

Xosé M. Fernández López 

David Santomil Mosquera

Victor Vicente Díaz

Mercedes Vidal Baamonde 




Non asiste pero xustifica a súa ausencia don Francisco Villaverde Marcos.

Asiste o señor interventor do Concello, don José Antonio Rueda de Valenzuela.

Actúa como secretaria a titular da Corporación, Rosa-Ana Prada Queipo.

O señor alcalde don Carlos Antonio Fernández Castro saúda a todos os presentes e da comezo a sesión ordinaria do Pleno municipal correspondente ó día 25 de setembro de 2008. 

A) PARA DAR CONTA:

Punto primeiro.- Dar conta dos decretos ditados pola Alcaldía dende a última sesión plenaria ordinaria. 

O señor alcalde, don Carlos Antonio Fernández Castro, informa á Corporación que os decretos ditados pola Alcaldía dende a última sesión plenaria ordinaria estiveron a disposición de todos os concelleiros/as na Secretaría Xeral, engadindo que o acceso aos decretos é libre para todos/as os concelleiros/as, en calquera momento na Secretaría Xeral do Concello, e que con ocasión da convocatoria dos plenos ordinarios o que teñen a súa disposición é o libro oficial, en papel timbrado e numerado, ademáis dos duplicados existentes nos distintos departamentos do concello.

B )PARA DELIBERACIÓN E ACORDO:
Punto Segundo.- Aprobación, se procede, de actas anteriores. 
Toma a palabra o señor alcalde don Carlos Antonio Fernández Castro para dicir: “Temos dúas actas para a súa aprobación se procede. Someteremos en primeiro lugar a consideración da corporación a acta correspondente ao día 31 de xullo de 2008, sesión ordinaria do pleno da corporación. En segundo lugar someteremos a aprobación a acta correspondente ao día 28 de agosto de 2008, sesión ordinaria do pleno da corporación. ¿algunha intervención sobre a acta do día 31 de xullo de 2008?”
Intervén o voceiro do grupo municipal do BNG don Xosé Manuel Fernández López para dicir: “Con respecto a esta acta, xa eu no pleno anterior dixen que no pleno correspondente se fixeran certas afirmacións controvertidas, e solicitamos a gravación do pleno por escrito á secretaría, ao que a señora secretaria do concello nos contestou que esta gravación é un instrumento de traballo para o departamento pero non un documento público, e que pode haber intervencións que non teñan que ver co pleno. Nós recordamos que hai unha moción de novembro de 2007 na que por unanimidade se aprobou instalar un sistema de gravación dos plenos, e unha vez aprobada a acta colgala na páxina web. Se iso estivera executado, os grupos terían máis fácil consultar calquera dúbida. Non obstante, aínda que non se nos deu satisfacción ao solicitado, anunciamos a nosa intención de aprobar esta acta”.
Intervén o señor alcalde Carlos Antonio Fernández Castro para dicir “ Grazas pola súa intervención, se non hai máis intervencións sometemos a acta a votación”.

Por unanimidade queda aprobada a acta correspondente á sesión plenaria do día 31 de xullo de 2008.
Intervén o señor alcalde Carlos Antonio Fernández Castro para dicir : “Pasamos así á acta seguinte, a correspondente á sesión plenaria ordinaria do día 28 de agosto de 2008”.

Intervén o concelleiro do grupo municipal popular don Bernardo Moar Míguez para dicir: “Na 4ª liña do 3º parágrafo da páxina 9, onde di “esta directiva non é a mellor das normas pero é un primeiro paso...” eu dixen ao mellor non é a mellor das normas. 
Intervén o concelleiro do grupo municipal popular don Emilio Martínez Carballeira para dicir: “ Na páxina 19, 2º parágrafo, 6ª liña, onde di “permite deixar facer...” debe dicir “permite ter”. Na mesma liña, onde di “de acceso á súa vivenda engadindo...” engadir é añadir, e eu dixen envadindo, envadindo a calle”.
Intervén o señor alcalde Carlos Antonio Fernández Castro para dicir: “ Imos deixar a aprobación desta acta pendente. A verdade é que eu nunca me metín no tema da literalidade das actas, é competencia da secretaría xeral, pero en ningún concello se recollen nas actas as intervencións de xeito literal, porque iso da pé a ter actas de moitos folios, as actas deben ser, como di o ROF, unha sucinta reprodución das intervencións habidas”. 
Punto Terceiro.-Posta a disposición da Consellería de Vivenda e Solo de parcelas de titularidade municipal no sector S-16 “Galdrachán”, para a construción de vivendas de promoción pública.

Intervén o señor alcalde don Carlos Antonio Fernández Castro para dicir: “ A comisión informativa permanente de urbanismo, vivenda, planificación de infraestruturas e obras públicas, reunida o  19 de setembro ás 13:00 horas, ditaminou por maioría simple, cos votos a favor dos 3 representantes do Grupo Municipal Socialista e a abstención dos representantes dos Grupos Municipais Popular e do BNG, propoñer ao Pleno da Corporación a posta a disposición a favor da Consellería de Vivenda e Solo de dúas parcelas de titularidade municipal, en concreto as parcelas AR/EL P5 e AR/EL P4 do sector S-16 “Galdrachán”, para a construción de vivendas de promoción pública. 
Trátase dunha proposta de ceder dúas parcelas de titularidade municipal para que a Consellería de Vivenda, se o estima oportuno, proceda á construción de vivendas de promoción pública, son aproximadamente 3.700 metros cadrados de superficie total, sendo deles 3.069 de uso e edificabilidade residencial e 651 metros cadrados de edificabilidade e uso terciario. Se pretende que con estas vivendas se inicie no concello de Ames unha tanda de vivendas de promoción pública. Tendo en conta que o propio mercado inmobiliario xera suficientes vivendas de réxime libre e que hai  clasificado solo en cantidade importante para a execución de vivendas de protección autonómica, que sería o segundo estadio da demanda das familias que precisan algunha achega de axuda para obter unha vivenda, para  intervir dende as administracións na política de vivenda quedaríanos o terceiro grupo, para os sectores sociais máis desfavorecidos e que precisan de axudas de maior calado por parte da administración pública. 

Polo tanto, como xa hai vivenda libre no mercado, e hai dispoñibilidade de solo clasificado para vivendas de protección autonómica (en concreto neste mesmo polígono hai un número importante de parcelas para este fin)  parece oportuno destiñar estas dúas parcelas, que ten o concello no seu poder, para propoñer á Consellería de Vivenda e Solo promover alí vivendas para os sectores máis desfavorecidos da poboación. Este asunto pasou pola comisión informativa, foi ditaminado favorablemente coa abstención dos representantes da oposición, e agora ven a pleno. Abrimos unha quenda de intervencións, ten a palabra o señor Fernández López”.
Intervén o voceiro do grupo municipal do BNG don Xosé Manuel Fernández López para dicir: “Esta proposta do goberno de poñer a disposición da consellería dúas parcelas de titularidade municipal para a construción de vivendas de promoción pública, que me parece que segundo a ficha técnica serían 74, para o BNG é oportuna. O dereito á vivenda é un dereito básico do cidadán, pero é evidente que para garantir vivenda para todas as capas sociais é preciso que o concello se implique. Satisfainos que veña isto a pleno, xa dende o ano 2006 a Consellería manifestou esta intención, nunha visita do delegado a este concello, eu e máis o alcalde, con él, visitamos outras parcelas susceptibles para este fin, e a Consellería solicitou que se lle remitise a ficha técnica. Así que xa puido este asunto ser traído a pleno antes e as obras se terían xa iniciado a día de hoxe. Nos satisfai, pois, que este asunto se traia a pleno e por outro lado lamentamos que non se fixera antes”.

Intervén o concelleiro do grupo municipal popular don Ramón García Argibay para dicir: “Nós tamén somos partidarios de que se fagan este tipo de vivendas de promoción pública. Cremos que se podería ter feito antes, pero nunca é tarde. Temos unhas cuestións que nos gustaría resolver, por exemplo, consideramos que son poucas vivendas, botamos en falta a comunicación que teóricamente debería haber entre o concello e o instituto de Vivenda, que debería ser máis fluída. Nós preguntamos na comisión unha serie de cuestións e o concelleiro nos deu coma sempre a calada por resposta dicindo que estaba todo no expediente. Botamos en falta saber, pois, cal é a demanda do instituto de Vivenda e Solo, por se é máis e o concello pode dispoñer de máis terreos, porque nos informes pon que hai máis parcelas dispoñibles. Outro tema que nos preocupa é o relativo ás previsións de desenvolvemento do polígono, e sobre todo que de aquí en diante se fagan máis fluídas as comunicacións cos grupos da oposición. Pero benvidas  sexan esas vivendas, aínda que sexan 74 e non máis”.
Intervén o señor alcalde don Carlos Antonio Fernández Castro para dicir: “ No ano 2006, efectivamente, visitamos co delegado unha parcela que está case fronte do Pazo da Peregrina, que era a que naquel momento tíñamos para poñer a disposición da consellería, cousa que fixemos verbalmente. Mandámoslles a ficha técnica co uso comercial que había que respectar na planta baixa, e non volvimos saber máis. O tema quedou aparcado. Despois dese primeiro intercambio de información, non houbo comunicación, se así fose o teríamos traído a pleno. Xa na propia visita o delegado nos manifestara reparo porque na planta baixa tiñan que ir locais comerciais por imperativos urbanísticos, e iso non lles interesaba. 
A nós, que estábamos naquel momento buscando ubicación naquel mesmo sector  para unha biblioteca municipal, non nos desencaixaba  a solución de quedarnos co baixo, que era magnífico para isto, e a consellería coas vivendas. 
Non houbo ningunha petición formal daquela, e agora tampouco hai petición formal. O feito de que veña a pleno obedece a que o día 30 de xullo eu estiven co director xeral, señor Pino, na consellería por outro tema distinto, o Plan sectorial de vivenda, que xerará vivendas de protección autonómica. Eu manifestei o interés que temos nas vivendas de promoción pública, de aí xordeu esta proposta. A nosa intención é que isto inicie no noso concello  unha xeira de vivendas de protección pública. E isto explica, en contestación ao Señor Argibay, a falta de comunicación entre o concello e a consellería, non hai escrito porque a proposta foi verbal. É unha iniciativa municipal, e quedamos á espera do que decidan na consellería. Eles nos presentaron un modelo de solicitude de documentación, non por rexistro, onde aparece a instrución 2/2000 de solicitude de documentación, déronmo a mín na man porque llo pedín, e pedino precisamente para nós poder seguir o guión e mandarlles todos os puntos que eles esixen en toda regra, puntos que acompañan ao expediente de hoxe. Iso explica que non haxa un escrito de ida e volta, porque é unha iniciativa municipal do concello de Ames, que decide poñer a disposición da consellería estas dúas parcelas por se ten a ben construír alí este tipo de vivendas.
Sobre as previsións do sector S-16 “Galdrachán”, este polígono é de iniciativa privada, non pública. Está aprobado definitivamente, ten  proxecto de urbanización aprobado definitivamente e ten un tempo de execución para desenvolver ese sector. O concello é titular de varias parcelas alí, e debe velar polo cumprimento dos prazos legais, e nese sentido traballamos. As empresas promotoras teñen o compromiso legal de desenvolvelo e ao fío diso traballa o concello facendo uso das súas parcelas.
En contestación ao señor Fernández, eu tamén lamento que isto non se tivera feito antes, pero un só pode dar aquilo que previamente ten, e o concello tardou varios meses en ser titular destas parcelas, porque a tramitación se retrasou no rexistro da propiedade de Negreira. As parcelas foron do concello xusto cando trouxemos a pleno a cesión da parcela para o instituto que está no mesmo ámbito. 
O día 30 de xullo eu recabei a documentación necesaria, fixen unha providencia da alcaldía pedindo aos servizos técnicos que preparasen a documentación e agora traemos este tema a pleno. Non hai retraso, se ben todos houberamos querido que viñese antes”. 
Intervén o voceiro do grupo municipal do BNG don Xosé Manuel Fernández López para dicir: “Con respecto á paternidade deste proxecto, nós temos claro que no ano 2006 a consellería xa manifestou intención, e agardaba que se lle comunicase qué parcelas concretas eran ofertadas.  As miñas informacións non coinciden coas súas, a consellería levaba case ano e medio agardando a que se lle informase qué parcelas concretas eran susceptibles de ser ofertadas para vivendas de promoción pública, eu creo que se houbera un pouquiño máis de iniciativa, ao mellor non estas parcelas, que efectivamete están inscritas na primavera, pero sí outras. A consellería, na medida en que o concello mostra vontade, presente documentación e cumpra as prescricións esixidas, estou convencido de que vai executar as vivendas. Parcelas había, estaba a propia da piscina, outra aquí en Bertamiráns, que non fomos capaces de vender. Eu creo que se houbese iniciativa, xa se tería feito”. 
Intervén o concelleiro do grupo municipal popular don Ramón García Argibay para dicir: “Falamos de que non hai comunicación, segundo consta no informe os avales non están aínda entregados, por iso falamos de retraso, un non pide e outro ofrece, e tememos que ao final todo isto se quede en nada como se quedaron os sete millóns prometidos para o Milladoiro ou como se quedan as parcelas pendentes de enaxenar. Sabemos perfectamente cal é esta situación, é complicada, non é que dubidemos, pero cremos que onde hai papeis as palabras teñen que calar. 
En canto aos prazos, hainos, pero tamén hai prórrogas, así que veremos a ver o tempo que se tarda en desenvolver isto. A conclusión á que queremos chegar é  que esta é unha decisión que dende o noso punto de vista chega tarde, e a inquedanza que temos é que pasen os anos, o polígono non se desenvolve porque a iniciativa privada non está nin moito menos nas mellores condicións, e as administracións públicas non son capaces, neste caso a consellería de vivenda e o noso concello, de chegar a un acordo”.
Intervén o señor alcalde don Carlos Antonio Fernández Castro para dicir: “ O primeiro paso é que o concello poña a disposición solo. O SEPES, a sociedade estatal do solo, que ata o de agora tradicionalmente adicouse a polígonos industriais, está interesándose xa polo mundo da vivenda, polo que eu penso que Ames non quedará orfo. Temos á consellería de vivenda e á Xunta de Galicia, que van facer vivendas de protección pública en Ames, sobre iso non teño ningunha dúbida, igual que non tiña ningunha dúbida de que este asunto se podería aprobar por unanimidade neste pleno, porque creo moi difícil que alguén vote en contra de ceder solo para vivendas de promoción pública, porque o que diga que non está obstruíndo a posibilidade dun beneficio social moi importante. Igual que penso isto penso que a consellería non vai deixar pasar esta oportunidade e así intervir na política de vivenda dun concello emerxente como é o de Ames. E é bo e moi conveniente que haxa polo menos 74 vivendas de promoción pública, e sementar dúbidas sobre a consellería de vivenda a mín non me parece correcto, porque estou convencido de que cando lles fagamos este ofrecemento formal tomarán nota del, ofrecemento concreto e aprobado polo pleno do concello por unanimidade e polo tanto un ofrecemento moi contundente e difícil de rexeitar. É certo que durante este tempo, sen decisión plenaria, ofrecimos algunhas parcelas, e digo sen decisión plenaria pola razón de que aquelas eran parcelas de vivenda libre, tanto a de carón da piscina municipal como a do río. É distinto unha parcela con valor de vivenda libre como por exemplo a da esquina do río, que ten un valor de mercado de en torno ao millón de euros, mentras que se a ofrecemos para vivenda de promoción pública o estamos facendo gratuítamente. Nós estábamos dispostos a ofrecer unha delas, non todas, e recordo perfectamente que na visita que fixo o delegado de vivenda a “Expovivenda” do Milladoiro, que o acompañamos uns cuantos representantes municipais, eu díxenlle que lle reiterábamos a nosa oferta e que lle íamos ofrecer no futuro as parcelas que hoxe sometemos a acordo plenario. Neste sector, o S-16 “Galdrachán” o concello de Ames ten varias parcelas para vivenda libre, varias para vivenda protexida e agora estas para vivenda pública, polo que tampouco sofre por ceder estas parcelas, susceptibles de ser destiñadas para este fin.
Eu creo que non hai grandes discrepancias, sí, en todo caso, matices, sobre este asunto, pero o caso é que dentro duns días na consellería de vivenda teñan unhas parcelas postas a disposición polo pleno deste concello por unanimidade, o que terá un peso importante para que se desenvolva este proxecto no futuro. Suficientemente debatido, sometemos o asunto a votación.

Rematadas as intervencións, o pleno da corporación, por unanimidade dos seus membros presentes, adopta os seguintes acordos:

Primeiro: Poñer a disposición da Consellería de Vivenda e Solo dúas parcelas de titularidade municipal, que a continuación se indican, para a construción de vivendas de promoción pública:

•Parcela AR/EL P4, correspondente ao Plan Parcial do sector S-16 “Galdrachán”

•Parcela AR/EL P5, correspondente ao Plan Parcial do sector S-16 “Galdrachán”.

Segundo: Facultar ao señor alcalde presidente, don Carlos Antonio Fernández Castro, para cantas actuacións  de trámite sexan precisas para a mellor execución do acordado.
Punto Cuarto: Adhesión do Concello de Ames á Carta de Aalborg+10.
Intervén o señor alcalde don Carlos Antonio Fernández Castro para dicir: “Para a presentación deste punto, que foi tratado na comisión informativa permanente de promoción económica, emprego, turismo e medio ambiente, o día 19 de setembro de 2008,  cun resultado de aprobación por unanimidade, ten a palabra a concelleira da área, señora Seijas Seoane”.
Intervén a concelleira de Medio Ambiente, dona Úrsula Seijas Seoane para dicir: “O noso Concello ven manifestando unha vontade clara por encamiñarse cara a un desenvolvemento sustentable, algo que nos seus aspectos ambiental, económico, social e institucional resulta moi complexo pero non por iso imposible. 

Para logralo déronse xa moitos pasos, algúns deles decididos en Pleno deste Concello como foron a aprobación por unanimidade o 3/ xullo /2004 da adhesión da Corporación Municipal de Ames á Carta das cidades e vilas europeas cara á sustentabilidade (Carta Aalborg) aprobada polos participantes na Conferencia Europea sobre Cidades Sostibles celebrada en Aalborg no 1994. Esta adhesión comprometía a participar nos procesos da Axenda 21 partindo da elaboración dun Plan de acción local.
Despois deste primeiro paso púxose en marcha o proceso de Axenda 21 local ca intención de dotarse dunha ferramenta que permitise a realización dunha auditoría ambiental que identificase tanto os problemas existentes como as súas causas e que permitise o establecemento de obxectivos e a prioridade entre os problemas integrando a vez o medio ambiente e o desenvolvemento.

Este proceso de participación social deu lugar a un Plan de Acción da Axenda 21 local o cal constitúe o desenvolvemento do proxecto que a cidadanía de Ames deseñou para o seu territorio, gozando por tanto dunha elevada lexitimidade. Este plan tamén foi aprobado por unanimidade no Pleno deste Concello o 21/febreiro/2007. Nel tamén se aprobou a Constitución do Foro da Sustentabilidade de Ames “Foro Ames 21” o cal está en proceso de constitución nas mans da mesma consultaría que xestionou o anterior proceso da Axenda 21 local. Ademais realizarán unha serie de presentacións co propósito de refrescar os obxectivos, presentar o novo proceso e informar sobre os pasos a dar e o modo de implicación e participación dos actores. 

Ademais dos pasos acordados no Pleno imos dando outros no día a día  tentando por exemplo influír nos comportamentos individuais cara a sostenibilidade  a través da Educación e Formación ambiental cunha oferta adaptada a diferentes idades, variada e dinámica, 

Tamén a través da Concienciación con diferentes campañas que fomentan prácticas sustentables como poden ser a de recollida de aceite doméstico usado ou a de Fogares Sostibles entre outras.
Ao mesmo tempo, estamos traballando no emprego de enerxías renovables en edificios de titularidade municipal ligados ao emprego e a formación neste eido; na conservación, recuperación e valorizacións de espazos naturais; fomentamos a produción sostible e o consumo de alimentos locais e naturais como unha forma de valorizar os saberes, as paisaxes, as aldeas, os labregos/as; tentamos potenciar a valorización integral do monte no marco dunha xestión forestal sustentable e dunha política de prevención de incendios forestais e doutros riscos ambientais, etc...
Somos pois conscientes do papel central que os concellos teñen no establecemento e no impulso de políticas que axuden a asegurar un desenrolo sostible; políticas que asuman o grande reto de equilibrar e integrar obxectivos ambientais, sociais, culturais e económicos asegurando ademais que estes esforzos por mellorar a nosa calidade de vida non poñan en perigo a de outras persoas fora do noso ámbito local nin a de xeracións futuras.  Aínda que xa levamos moito camiño andado, hoxe traemos a Pleno un paso mais :

Adherirnos á Carta Aalborg+10 froito, da Conferencia que co mesmo nome uniu ós Gobernos Locais Europeos na Campaña Europea das Cidades e Pobos Sostibles e na que se ratificou a visión común dun futuro mais sostible. Esta adhesión supón asumir o compromiso de reforzar aínda mais as nosas actuacións en materia de sustentabilidade en prol dun modelo mais xusto social, económica e ambientalmente tendo sempre presente a máxima de pensar globalmente e actuar localmente.

Os compromisos que asumiríamos articúlanse en 10 temas base :

1.
No tocante ás FORMAS DE GOBERNO implicaría seguir impulsando procedementos de toma de decisións a través da democracia participativa.

2.
No tocante á XESTIÓN MUNICIPAL o compromiso consistiría en elaborar programas eficaces de xestión que sigan encamiñando a xestión municipal cara a sostebilidade.

3.
Compromiso de asumir a nosa responsabilidade para protexer, preservar e garantir un acceso equitativo ós bens naturais comúns.

4.
Compromiso firme a adoptar e facilitar un uso prudente e eficiente dos recursos e tamén a fomentar o consumo e produción sostibles.

5.
No tocante á PLANIFICACIÓN E DESEÑO URBANÍSTICO, o compromiso consiste en asumir un papel estratéxico no deseño e planificación urbana e a enfocar os temas ambientais, sociais, económicos, de saúde e culturais cara o beneficio común.

6.
No tocante á MELLOR MOVILIDADE E Á REDUCCIÓN DO TRÁFICO o compromiso implica un recoñecendo da interdependencia do transporte, a saúde e o medio ambiente comprometéndonos a seguir promovendo modelos de mobilidade sostibles.

7.
No tocante á ACCIÓN LOCAL PARA A SAÚDE comprometémonos a promover e protexer a saúde e o benestar da nosa cidadanía.

8.
Compromiso a crear e a asegurar unha economía local viva que promova o emprego sen danalo medio ambiente.

9.
IGUALDADE E XUSTIZA SOCIAL asegurando comunidades integradoras e solidarias.

10.
Compromiso a asumir o a nosa responsabilidade local dentro dos problemas globais, sendo conscientes do pequeno paso que hai entre un e outro. Asumiríamos así a nosa responsabilidade global para a paz, a xustiza, a igualdade, o desenvolvemento sostible e a protección do clima.

Debemos aceptar que nos problemas do planeta como o esgotamento dos recursos naturais e os límites da súa capacidade, os efectos da contaminación, a perda e destrución da biodiversidade. Todos temos parte de culpa e á vez todos podemos aportar o noso grao de area. Non son problemas alleos a nós que debamos coidar dun xeito altruísta senón que todo o que ocorra nel inflúe en nós e na nosa vida. Neste punto é onde a achega dos Concellos é central pois somos o nivel de goberno mais cércano ós veciños.

Así, aínda que temos moito camiño andado pretendemos reforzar estes obxectivos e seguir potenciando deste xeito o desenvolvemento sustentable neste noso Concello”.

Intervén o señor alcalde don Carlos Antonio Fernández Castro para dicir: “Grazas pola súa intervención. Exposto, pois, o asunto, abrimos unha quenda de intervencións. Ten a palabra polo grupo municipal do BNG a señora Vidal Baamonde”.
Intervén a concelleira do grupo municipal do BNG dona Mercedes Vidal Baamonde para dicir: “  O pasado venres, na comisión de Promoción económica, Emprego, Turismo e Medio Ambiente tratáronse dous temas. O primeiro foi este que estamos vendo, a adhesión do concello de Ames á carta de Aalborg+10, o segundo foi a adhesión do concello de Ames á rede galega de concellos pola sustentabilidade. Os dous puntos foron ditaminados favorablemente. O primeiro por unanimidade e o segundo coa abstención do BNG e do PP, e pola nosa parte non porque non estiveramos de acordo con formar parte desa rede, e así o manifestamos na comisión. Cando se convocou o pleno vimos con sorpresa que non figuraba na orde do día a adhesión á rede galega de concellos pola sustentabilidade. E digo con sorpresa, entendendo que é prerrogativa do señor alcalde presidente compoñer a orde do día. A razón de subscribir os compromisos de Aalborg +10,  entendo eu, ven dada porque é o segundo dos requisitos que se esixen para adherirse á rede galega de concellos pola sustentabilidade. O primeiro dos requisitos está cumplido sobradamente na pasada lexislatura coa aprobación do plan de acción da Axenda 21 local e cos programas iniciados antes da súa aprobación formal e continuados polo actual goberno, algunas veces, diría eu, con certo desánimo. Esta percepción miña de que a adhesión aos principios de Aalborg +10 ten relación coa adhesión á rede de concellos galegos pola sustentabilidade, está ratificada polo feito de que na documentación do pleno, xunto con dous certificados de secretaría relacionados con este punto, está a copia dunha carta do secretario xeral da FEGAMP recordándolle ao señor alcalde a posibilidade de adherirse á rede e o interesante que pode ser.
Segundo o noso modo de ver, o pleno tería que aprobar hoxe, se o grupo de goberno fora coherente, primeiro a adhesión aos principios de Aaborg +10, como ratificación do compromiso acadado en xullo de 2004, segundo, a adhesión á rede galega de concellos pola sustentabilidade, e terceiro a designación das persoas vocal e suplente que serían os representantes do Concello de Ames  na asamblea xeral.
¿Qué pasou dende que se convocaron as comisións ata que se convocou o pleno? ¿Por qué teñen vostedes o mal costume de deixalo todo a medias? ¿non será que vostedes, o grupo de goberno, levan moi mal o primeiro dos compromisos de Alborg+10, que fala de aumentar a participación na toma de decisións?  

Sexa como sexa, o BNG  sí que está comprometido no desenvolvemento sustentable e imos  poñerlles as cousas  fáciles, ou pode que para vostedes máis difíciles.  Imos votar a favor da adhesión aos principios de Aalborg+10 e imos facer un seguimento riguroso do que din, do que fan e do que deixan de facer, porque entendemos que o desenvolvemento sustentable é facer máis que dicir”.
Intervén o señor alcalde don Carlos Antonio Fernández Castro para dicir: “ Grazas pola súa intervención, polo grupo municipal popular ten a palabra o señor Pérez Bello”
Intervén o concelleiro do grupo municipal popular don José Pérez Bello para dicir: “Dende o grupo popular, como xa fixemos no ano 2004, votaremos favorablemente neste asunto, non expoño máis porque está suficientemente exposto pola concelleira, pero nos preguntamos o porqué de suprimirse o segundo punto que se levou á comisión”. 

Intervén o señor alcalde don Carlos Antonio Fernández Castro para dicir: “ Ninguén mellor ca mín para explicar o porqué de que non estea o segundo asunto tratado na Comisión na orde do día do pleno de hoxe. A señora Vidal dicía que é prerrogativa, eu prefiro dicir que competencia do alcalde, compoñer a orde do día. Como comprenderán vostedes, eu estou, como presidente da Fegamp, detrás deste tema, a carta que enviou o secretario xeral da Fegamp foi por orde do presidente da Fegamp, eu mesmo; igual que estou detrás do convenio, que asinei persoalmente coa consellería de medio ambiente para crear a rede galega de concellos pola sustentabilidade. 
Isto é consecuencia dunha visita que fixemos unha comisión de alcaldes de diferentes concellos de Galicia, encabezados por mín como presidente da Fegamp, á Deputación de Barcelona, onde tivemos oportunidade de ver o moito que avanzaran na creación do que eles denominan “xarxa de conseils” (rede de municipios). Como consecuencia desa experiencia xurdiu a idea, xunto coa Consellería de Medio ambiente, de empezar xa pola primeira das redes que queremos implantar en Galicia, que é a rede de concellos galegos pola sustentabilidade. Son absolutamente executor de toda a normativa que deu como resultado a orde publicada pola consellería de medio ambiente. Ademáis, como vostedes saberán, o presidente da Fegamp é vicepresidente nato desa asamblea, polo tanto quen estea en cada momento como presidente da Fegamp seráo, recae sobre mín neste momento a responsabilidade. ser quen de desenvolver esta rede. ¿Cal é o motivo, se formaban case un único paquete a adhesión do concello de Ames á carta de Aalborg + 10 e a adhesión á rede e non incluír esta última na orde do día? Pois que tanto a política como as institucións son organismos vivos, e no marxe de tempo entre que se convocou a comisión e o pleno tiven unha desas reunións periódicas que manteño na consellería de medio ambiente e me anunciaron o proxecto, de facer algunha modificación na orde de 23 de maio de 2008 pola que se crea a rede galega de concellos pola sustentabilidade. Polo tanto, coherentemente, decidín que pagaba a pena paralizar momentáneamente este asunto para poder traelo novamente a pleno, se é necesario, porque ao mellor unha das modificacións é que non é necesario xa traelo ao órgano plenario. De ser necesario traeríamolo de novo a pleno pero xa estaríamos máis avanzados que o resto dos concellos que suscribiron o compromiso de adscribirse a esta rede. Incoherente sería se sabedor diso, eu o luns asinara unha convocatoria de pleno incluíndo un asunto que pode quedar obsoleto nos vindeiros días. O pasado venres o conselleiro de medio ambiente visitou Ames e tiven oportunidade de falar con él, o mesmo día en que se celebrara a comisión informativa, e informoume da posibilidade das modificacións, polo tanto cando tiven que asinar a convocatoria do pleno o luns, eu xa estaba informado. Á pregunta de qué pasou dende que se convocou a comisión ata a convocatoria do pleno, esta é a resposta”.
Intervén a concelleira do grupo municipal do BNG dona Mercedes Vidal Baamonde para dicir: “Agradezo a explicación. A falta de acordo pola nosa parte na comisión veu dada pola desconformidade con que o representante do concello de Ames fora o presidente, e  suplente a concelleira, nos parecía pouco ético, non sempre teñen que concordar os intereses do concello de Ames cos intereses que defenda o señor Carlos Fernández como presidente da Fegamp. A mín xa me parecía que algo raro pasaba con esta orde, porque íamos fora de prazos por todos lados, segundo a orde había un mes para que os concellos manifestaran a intención de adherirse, e tres para constituír esa rede. Na internet víase que moitos concellos xa se adheriran, e que pasados os tres meses a rede estaba sen constituír. Alédome de que o que pase é que se vaia modificar, porque había cousas que a mín non me cadraban. Alédome de que o concello se adhira á carta Aalborg + 10, xa defendimos no 2004 a sinatura da carta, como defendimos todos os compromisos da Axenda 21, así que imos votar favorablemente”.
Intervén o concelleiro do grupo municipal popular don José Pérez Bello para dicir: “ Grazas pola explicación, que a crea ou non xa é criterio persoal.  Preguntamos se dos cambios que van facer adiantoulle algo o conselleiro. Anunciamos o noso voto favorable”.
Intervén o señor alcalde don Carlos Antonio Fernández Castro para dicir:  “Simplemente me comunicou a posibilidade de facer cambios. En canto ao que dixo a señora Vidal sobre pouco ético, direille que un feito conxuntural non debe ser obstáculo, xa que isto está feito para moito tempo, a presidencia da Fegamp e a alcaldía son circunstanciais. En todo caso eu renunciaría a unha das dúas representacións. Creo que o coherente é que sexan as persoas que teñan a responsabilidade política as executoras, e non persoas da oposición que non gobernan. Nós farémolo da forma máis ética e coherente, así que a súa expresión, señora Vidal, de que lle parece pouco ético que o alcalde e a concelleira podan representar ao concello, non é de recibo”.
Intervén a concelleira do grupo municipal do BNG dona Mercedes Vidal Baamonde para dicir: “ O que eu dixen foi que o presidente da Fegamp pode ter diferentes intereses como tal que como representante do concello de Ames, o dixen na comisión e o digo aquí no pleno, que me parece que hai que diferenciar moito entre o traballo institucional das dúas presidencias, e pode entrarse nun conflito ético”.
Intervén o señor alcalde don Carlos Antonio Fernández Castro para dicir: “ Esta orde está feita para moito tempo, e a rede tamén, seguramente moitísimo máis do que eu dure como presidente da Fegamp ou alcalde de Ames, polo tanto un feito conxuntural non debe ser obstáculo para que eu siga actuando como alcalde do meu concello, podo facelo,  e é totalmente ético, é máis, terei que renunciar a unha das dúas representacións, porque non podo estar en dous sitios á vez, e a orde o contempla, pois di “ou persoas en que delegue”, polo tanto, como fago moitas veces, podo delegar nos vicepresidentes da Fegamp. Hoxe mesmo eu tiña dous actos á mesma hora e deleguei no vicepresidente executivo a miña representación nun deles. Aquí podería pasar o mesmo ¿cántas veces, sendo vostede concelleira de medio ambiente, non deleguei a miña representación en vostede?, porque unha cousa é a titularidade da representación  e outra en quén se delegue. Eu creo que o coherente, non solo o ético, é que as persoas que teñen a responsabilidade política sexan as executoras, o alcalde, como máxima autoridade do concello e a concelleira da área como política encargada de executar as medidas. O incoherente é o contrario, pense vostede que nun hipotético acordo entre o PP e o BNG para designar un representante de cada partido como titular e suplente, teríamos que o concello de Ames estaría representado por persoas da oposición que non teñen ningunha posibilidade de levar a cabo as políticas, porque o que asistise alí, chegaría aquí ao concello e tería que falar con quen tivese responsabilidade de goberno para que levase a cabo o acordado. Por tanto, reitero que o verdadeiramente coherente é que a representación do concello a teñan as persoas que realmente gobernan. Ten a palabra a señora Seijas”.
Intervén a concelleira de Medio Ambiente, dona Úrsula Seijas Seoane para dicir: “ Só quero facer unha precisión, que é que non estamos fóra de prazo, que quede constancia diso, tal e como expliquei na comisión, a disposición adicional segunda do artigo 11, fala de que as adhesións á rede posteriores dos concellos á constitución da rede serán resoltas pola asemblea xeral a proposta do comité directivo”.
Intervén o señor alcalde don Carlos Antonio Fernández Castro para dicir: “ En todo caso, señora Vidal, a adhesión á rede é voluntaria, os concellos que o desexan adhírense, pero é voluntaria no tempo. Unha vez constituída a rede, que aínda nono está, os que máis tarde desexen adherirse pódeno facer. Nese caso, é onde entra en xogo a disposición adicional.
Intervén a concelleira do grupo municipal do BNG dona Mercedes Vidal Baamonde para dicir: “Pero resolve a asamblea, que non se volve reunir ata o ano seguinte, é dicir, habería que agardar un ano”. 
Intervén o señor alcalde don Carlos Antonio Fernández Castro para dicir: “Igual, exactamente igual que no Consorcio Galego de Servizos Sociais. O que se adhire máis tarde faino de xeito voluntario, creo que non interpreta vostede ben a norma. E saiba vostede que a intención deste goberno é adherirse antes de que se constitúa a rede. Ten a palabra o señor Amor do grupo municipal popular”.
Intervén o voceiro do grupo municipal popular don Santiago Amor Barreiro para dicir: “ Como vostede sabe, no noso grupo acostumamos a intervir, e por alusións, antes vostede falou dunha posible alianza entre o PP e o BNG, eu digo que se tal fora, non tería por qué ser unha alianza malévola, senón lexítima”.  

Rematadas as intervencións, o pleno da corporación, por unanimidade dos seus membros presentes, adopta os seguintes acordos:

Primeiro: Adhesión do Concello de Ames á Carta de Aalborg+10, comprometéndose a potenciar o desenvolvemento sustentable do concello mediante a participación cidadá e a implicación dos sectores económicos e sociais.
Segundo: Facultar ao señor alcalde presidente, don Carlos Antonio Fernández Castro, para cantas actuacións  de trámite sexan precisas para a mellor execución do acordado”.

Punto Quinto: Fixación dos festivos locais para o ano 2009.

Intervén o señor alcalde don Carlos Antonio Fernández Castro para dicir: “ A Comisión informativa Permanente de facenda, Persoal, Reforma administrativa e Especial de contas, reunida o día 19 de setembro ás catorce horas ditaminou este asunto por unanimidade, tras expoñer a presidenta, dona Patricia Conde Lois, que a proposta do goberno de festivos locais para o ano 2009 eran San Xoán e a Ascensión”.
Intervén a concelleira de facenda dona Patricia Conde Lois para dicir: “ Boas noites, tal e como se anunciou na comisión informativa, a proposta do goberno é fixar como festivos locais para o vindeiro ano 2009 os días de San Xoán e a Ascensión”.

Intervén a concelleira do grupo municipal do BNG dona Olaia Alvite del Río para dicir: “Nós votamos a favor na comisión e polo tanto imos ser coherentes agora, pero me gustaría que se nos dera unha explicación sobre a carta que remitiu a Consellería de Traballo onde manifesta que os concellos deberán fixar os días propostos e remitir o acordo á Delegación Provincial antes do día 20 de setembro. Non estamos dentro dese prazo, xa vimos que a data de entrada no rexistro do concello é o día 15, pero nos gustaría saber cómo se vai solucionar”.
Intervén o señor alcalde don Carlos Antonio Fernández Castro para dicir: “ Adiántolle que aínda que a circular di “antes do día 20 de setembro”, como o rexistro de entrada foi o día 15 de setembro, é manifestamente imposible cumprir ese prazo. Nós, en comunicación directa coa Delegación Provincial da Consellería, manifestamos que ía vir a este pleno a decisión e que o comunicaríamos de inmediato, contestándosenos que non tiña por qué haber ningún problema, porque en realidade o retraso provén deles mesmos”.
Rematadas as intervencións, o pleno da corporación, por unanimidade dos seus membros presentes, adopta os seguintes acordos:

Primeiro: Fixar como festivos locais para o ano 2009 os seguintes días:

· 21 de maio (A Ascensión)

· 24 de xuño (San Xoán)

Segundo: Facultar ao señor alcalde presidente, don Carlos Antonio Fernández Castro, para cantas actuacións  de trámite sexan precisas para a mellor execución do acordado.
C) PARA CONTROL DO GOBERNO:

Punto Sexto.- MOCIÓNS:
a). Moción presentada polo grupo municipal do BNG de apoio do Pleno da Corporación Municipal de Ames ao manifesto a prol da convivencia lingüística e da igualdade de dereitos para o galego.

Intervén o señor alcalde don Carlos Antonio Fernández Castro para dicir: “Anticipo que na comisión permanente de Educación, Cultura, Deportes, Mocidade, Servizos Sociais e Políticas de igualdade, celebrada o día 19 de setembro de 2008 ás catorce e trinta horas, esta moción foi informada favorablemente por maioría absoluta cos votos a favor dos representantes dos grupos municipais socialista e do BNG e a abstención do grupo municipal popular. Ten a palabra o propoñente da moción, señor Fernández López”.
Intervén o voceiro do grupo municipal do BNG don Xosé Manuel Fernández López para dicir: “ O BNG presentou dúas mocións, unha é ésta e a outra é sobre  baleirado de fosas sépticas, que non se incluíu na orde do día. Aclarar que a nosa intención era presentala o luns, como vimos facendo habitualmente, pero por un problema técnico fíxose o martes, entendemos que a orde do día estivese xa feita e parécenos aceptable que non se incluíra na orde do día e supoñemos que se incluirá no seguinte pleno. O digo para aclarar ao grupo de goberno que non foi con outra intención”.
Intervén o señor alcalde don Carlos Antonio Fernández Castro para dicir: “Eu entendo que é lóxico que a oposición, cando presenta mocións, exprima ao máximo o tempo para facelo, e nada que obxectar a iso, pero o que sí lles pediría é non facelo moi no límite, porque pode ocorrer como esta vez, que cando xa estaban as convocatorias feitas subiron do rexistro a súa moción, o que motivou que non estivese incluída na orde do día.
Intervén o voceiro do grupo municipal do BNG don Xosé Manuel Fernández López para dicir: “En canto á moción que ven hoxe a pleno, do que se trata é de que este órgano manifeste o apoio ao manifesto a prol da convivencia lingüística e da igualdade de dereitos para o galego. O motivo de presentar esta moción é que nos últimos meses tense iniciado unha campaña dende algúns sectores mediáticos e políticos, difundindo a idea e intentando convencer á opinión pública de que o castelán  corre perigo de desaparición e que os seus falantes son discriminados no noso país. Esta inversión da realidade ten como obxectivo que os falantes do galego non teñan dereitos lingüísticos e que os únicos deberes para as Administracións públicas se vinculen ao castelán.
Un grupo de persoas, representativo de diferentes sectores da sociedade galega, está a impulsar un documento titulado Manifesto a prol da convivencia lingüística e da igualdade de dereitos para o galego,  que pretende ser, en afirmacións dos seus promotores “ un chamamento á igualdade de dereitos para o galego” e “un chamamento á convivencia lingüística”. 

Este documento está a ser apoiado por decenas de entidades sociais de todo tipo, así como por miles de galegos e galegas, que consideramos que é precisamente o noso idioma , o galego, o que está a correr un grave perigo. 

O Concello de Ames asumíu o compromiso de promover a normalización lingüística, no ámbito municipal, aprobando  a  Ordenanza de impulso do uso do galego no concello de Ames e creando o Sevizo de Normalización Lingüística. Cremos que a política lingüística do noso concello está a ser coherente neste sentido, por iso o Grupo Municipal do BNG , propón ao Pleno da Corporación Municipal de Ames manifestar o apoio e suscribir o documento que leo seguidamente:

MANIFESTO A PROL DA CONVIVENCIA LINGUISTICA E DA IGUALDADE DE DEREITOS PARA O GALEGO:

As  persoas que promovemos esta chamada queremos manifestar, perante as institucións de autogoberno e como aclaración perante a sociedade galega, o seguinte:

1.- O pobo galego ten dereito a que a súa lingua propia (orixinaria) sexa oficial a todos os efectos no seu ámbito territorial. Os usuarios do galego deben desfrutar no seu territorio do mesmo status legal que o castelán ten no seu.

2.- A situación do galego está moi lonxe de ser así. Non desfrutamos de dereitos lingüísticos plenos para desenvolver a nosa vida diaria con normalidade na nosa lingua na nosa terra. Son os falantes do galego os que resultan discriminados. É o galego o que corre perigo como idioma e os galego falantes os que non son debidamente respectados. Vivimos unha grande inxustiza que é a negación da igualdade e da verdadeira convivencia.

3.- Por iso, resulta realmente preocupante que, desde Madrid, con apoio de importantes medios de comunicación, haxa quen pretenda convencer á opinión pública de que o castelán corre perigo de desaparición e que os seus falantes son discriminados no noso país. Esta inversión da realidade ten como obxectivo que os falantes do galego non teñan dereitos lingüísticos e que os únicos deberes para as Administracións públicas se vinculen ao castelán.

4.- O verdadeiro problema non está na cooficialidade de idiomas como o galego, senón na actitude de quen nega a existencia de pobos e linguas diferentes no Estado español. Esta actitude si é a negación da convivencia e da igualdade. O proceso de normalización de usos do galego foi lento e, até hoxe, insuficiente para garantir o dereito a vivir nesta lingua. O que compre é respectar a legalidade vixente (Estatuto e Lei de Normalización Lingüística) e avanzar con cambios legais na dirección da igualdade e da convivencia. Xustamente a dirección contraria á proposta polos que pretenden a imposición do castelán como único idioma con dereitos e deberes para os cidadáns en todo o territorio do Estado.

5.-. Correspóndelle ao pobo galego, a través das súas institucións representantivas, definir a política lingüística acorde co criterio de cooficialidade e de lingua propia que mesmo o actual Estatuto recoñece para o noso idioma. Esperamos o compromiso das institucións de autogoberno na defensa da igualdade plena de dereitos para o galego e na aplicación de medidas a favor da normalización dos seus usos. Neste labor contarán sempre co noso apoio.

6.- Alertamos á sociedade galega para non se deixar confundir e instámola a cavilar sobre a verdadeira situación do galego no propio país.
Defendemos un dereito humano elemental que nos define, ademais, como pobo diferenciado. Debemos ser firmes rexeitando todo posicionamento que persiga recortar dereitos ou retroceder no cativo camiño andado tanto nas administracións públicas, como na vida social. 
Por esta primeira intervención, nada máis”.
Intervén o concelleiro do grupo municipal popular don Alfonso Rey López para dicir: “Na Comisión informativa permanente de Educación, Deportes, Mocidade, Servizos Sociais e Políticas de Igualdade, celebrada o día 19 de setembro de 2008, ás 14,30 horas, xa dixemos que non iamos intervir moito porque as posturas do BNG e o PP, con respecto á lingua todos sabíamos cales eran e, por moito que as disfracemos, teño a sensación de que non as imos variar. A nós parécenos que, se o que queremos é normalizar o uso do galego, estamos equivocando o camiño. Chegamos incluso a apuntar que, ao mellor, o que había que promover e apoiar era unha modificación no Estatuto (modificación que creo apuntou o Sr. Quintana do B.N.G., no sentido de recoller o deber de aprender o galego).

Nembargantes, hoxe si queremos falar. E queremos falar, para comunicar a todo aquel que o queira oír, cales son as ideas que defende, e ten demostrado defender xa fai tempo, o Partido Popular. 

Escápasenos a intención ou motivos polos que o BNG presenta esta moción, e escápansenos porque non damos creto a que o BNG poida presentar como motivo para que o pleno adopte unha decisión o feito de que “nos últimos meses tense iniciado unha campaña desde algúns sectores mediáticos e políticos, difundindo a idea e intentando convencer á opinión pública de que o castelán corre perigo de desaparición e que os seus falantes son discriminados no noso país”. Non quererán que poñamos mordazas aos medios de comunicación que non opinen coma eles nin pretenderán a opinión única. Iso foron tempos, non? Quizais nos deberíamos preocupar máis polo feito de que iso ocorra, é dicir, que persoas de diversos ámbitos crean necesario facer eses manifestos. Nós podemos compartir ou non esa opinión, pero o que realmente nos preocupa é que esa xente que firma manifestos, equivocados ou non, sexan logo sometidos a violencia por aqueles que non opinan coma eles. Que lles parece se apoiaramos un manifesto en defensa da liberdade de opinión para Oscar Pereiro ou Antonio Pernas? Ou para que os da Plataforma, ou o que sexa, polo bilingüismo non sexan atacados alí onde van? Supoño que esas persoas ás que me refiro o teñen ben merecido por atreverse a ser libres e opinar.

No primeiro parágrafo da moción séguese dicindo que “Esta inversión da realidade ten como obxectivo que os falantes do galego non teñan dereitos lingüísticos e que os únicos deberes para as Administracións públicas se vinculen ao castelán”. E de onde sacan isto? Da Constitución? Supoño que non pois a Constitución , no artigo 3 di:   Artigo 3. O Castelán é a lingua oficial do Estado. Todos os españois teñen o deber de coñecela e o dereito a usala.

As demais linguas españolas serán tamén oficiais nas respectivas Comunidades Autónomas de acordo cos seus Estatutos.

A riqueza das distintas modalidades lingüísticas de España é un patrimonio cultural que será obxecto de especial respecto e protección.

Non creo que disto se poida extraer aquela conclusión.

Quizais do Estatuto que no artigo 5 di: Artigo 5. A lingua propia de Galicia é o Galego.

Os idiomas Galego e Castelán son oficiais en Galicia e todos teñen o DEREITO de coñecelos e usalos. Os Poderes Públicos de Galicia garantizarán o uso normal e oficial dos dous idiomas e potenciarán a utilización do Galego en todas as ordes da vida pública, cultural e informativa, e disporán os medios necesarios para facilitar o seu coñecemento. Ninguén poderá ser discriminado por razón de lingua. Tampouco creo que o sacasen da Lei de Normalización Lingüística, por certo promovida polo Partido Popular e aprobada por unanimidade polo Parlamento de Galicia, da que vou citar só algúns artigos significativos: 

Título I: Dos dereitos lingüísticos en Galicia (Artigos 1, 2 e 3).

Título II: Do uso oficial do galego (Artigos 6.1 e 7.1).

Título III: Do uso do galego no ensino (Artigo 12).

Con respecto a isto, ocorréuseme facer entre os meus alumnos (4º da ESO, 1º e 2º de Bacharelato) unha enquisa de urxencia. O resultado foi: o 57% cre que no territorio bilingüe de Galicia hai discriminación  porque un idioma predomina sobre o outro; o 7% cre que non hai discriminación. O resto non sabe ou non contesta. Do 57% que opina que hai discriminación o 68’7% opina que esa discriminación favorece ao galego e perxudica ao castelán, mentras que o 12’5% opina que o perxudicado é o galego e o favorecido o castelán. A porcentaxe que queda considerámola erro pois algún alumno opinou que había discriminación pero non foi quen de dicir a favor de cal das linguas. Non se lle outorgue a esta enquisa máis que un valor anecdótico.

E na Ordenanza de Impulso do Uso do Galego no Concello de AMES, que se di? Non vaia ser que este 68’7% de rapaces coñeza a Ordenanza!. Pois nesa Ordenanza dise:

Artigo 1º 1.- O galego é o idioma propio do Concello de Ames de acordo coa normativa vixente. Como se pode comprobar este apartado está copiado do apartado 1 do artigo 5 do Estatuto. Pero xa non se engadiu o apartado dous do artigo 5 do Estatuto que facía referencia á condición do galego e do castelán como linguas oficiais de Galicia. Por que se omitiu esa referencia? Respondan o BNG e o PSOE. Nós pensamos que foi unha omisión intencionada. A mesma Ordenanza continúa dicindo no artigo 2 apartado 1 que o uso do galego no Concello e organismos del dependentes ou por el participados debe rexerse por esta Ordenanza. Non se menciona para nada os dereitos que lles asisten ás persoas que forman parte destas entidades, como españois. No apartado 2 do artigo 2º di textualmente: “Os contratos que se asinen con empresas adxudicatarias ou concesionarias, que actúan por conta deste concello, así como as de explotación mixta, estenderán o cumprimento das previsións desta ordenanza ás actividades destas empresas, facéndoo constar explicitamente nos documentos correspondentes”. 

Pero pasemos algo máis adiante. No capítulo III (Do uso do galego na organización municipal) recóllese este articulado: Artigo 3º

As actuacións internas do Concello de Ames faranse en lingua galega.

Serán redactadas en lingua galega:

As convocatorias das sesións...

As actas das sesións...

As resolucións do /a alcalde /esa...

Os ditames, informes e propostas...

Todos os formularios e modelos de documentación utilizados polos diferentes órganos do concello serán redactados en lingua galega.

E non quero seguir, porque me deprimo vendo o negro futuro que lle espera ao galego con medidas coma estas. Ao mellor é a isto ao que habería que chamar “inversión da realidade”. A nós isto lémbranos épocas pasadas. Se os meus alumnos coñecen a Ordenanza, asegúrolles que non é porque eu llelo dixera. Creo que nas aulas non se debe facer política partidaria. Eu procuro trasmitirlles que hai que respectar todas as opinións. No parágrafo seguinte exponse a intención do BNG de apoiar un “Manifesto a prol da convivencia lingüística e da igualdade de dereitos para o galego”. Nós engadiriámoslle a ese título “e o castelán”. 
Pero nós non somos os impulsores, así que respectamos a súa liberdade para facer os manifestos que queiran e como queiran. Pero nós non somos nin incautos, nin “pardillos” e intuímos que pode haber detrás dos promotores, non dos firmantes do manifesto. Nestes últimos tempos está habendo moitos manifestos. Eu teño noticia de catro, máis ou menos recentes; un dunha, non sei se Plataforma en defensa do bilingüismo, (nome atractivo, semella que coincidise coas ideas do PP, pero témola mosca detrás da orella, porque ata o momento non fixo ningún comunicado en galego); outro, creo que dun diario nacional ao que se uniron tamén persoas de prestixio de diferentes sectores da sociedade, entre eles Albert Boadella (ao mellor era interesante condenar desde o Concello a violencia que se exerceu sobre algún dos firmantes, por certo galegos); outro manifesto, se queredes entre comiñas, constitúeo un artigo de Arturo Pérez Reverte que creou moita polémica (teño dúas cartas de reacción de dous cidadáns, un de Valencia e outro de Lleida, que son moi ilustrativas); por último este que aquí se nos presenta como a reivindicación definitiva. 
Quizais a nosa adhesión servira para resolver o problema do inxusto trato que o galego recibe en Galicia. Creo que con aquel engadido que dixemos no título , ata case poderiamos votar a favor.

Para que se nos presenta esta moción? Que beneficio se pretende para os veciños de Ames? Vai mellorar a situación laboral e social dos traballadores? Resolve algún problema de infraestruturas? Imos resolver, votando a favor, o problema de deficiencias de prazas de gardería do Milladoiro (máis de cento dez nenos en lista de espera) ou de Bertamiráns (máis de cincuenta nenos en lista de espera)?, xa sei, ao mellor é que non hai carne de monitor para alimentalos. Temos a impresión que alguén quixo ver como se manifestaba o PP con respecto ao problema do idioma, que, efectivamente, despois de 30 anos, empeza a ser un problema. O idioma é patrimonio das xentes e elas van decidir libremente o que queren facer con el, cara onde o queren levar e que valor lle van dar no proceso identitario, pero, mira que, se a fin de contas resulta que non somos tan diferentes!

Nós temos opinión sobre o manifesto e fixemos a correspondente reflexión interna sobre el, pero non nos parece que debamos trasladar ao Pleno esa reflexión, porque, en definitiva, ese grupo de persoas está exercendo o seu dereito a opinar libremente, e para nós a liberdade dos seres humanos é o valor fundamental, e cando este valor entre en conflito con outro, agás a vida, sempre debe prevalecer. Así, nada máis que engadir que aquelo de que non compartimos moitas das afirmacións que se fan nel. 

Voltemos á moción. O BNG manifesta estar de acordo coa idea de que “é precisamente o noso idioma, o galego, o que está a correr un grave perigo (o BNG semella estar entre ese 12’5% dos meus alumnos que opinan o mesmo). Pois nós non opinamos como o BNG. Diría mellor, se apuntase que nós debemos matizar esa opinión. As leis, ás que fixemos referencia nesta exposición, salvo no caso da Ordenanza, que cremos que discrimina ás persoas que falan castelán, parecen defender claramente o bilingüismo, é dicir, a convivencia e a igualdade, pero a sociedade, é dicir, os galegos, grupos privados, empresas, etc. dá  a impresión de que manteñen posturas diverxentes. Para entender o que dicimos, remitímosvos ao libro Usos lingüísticos en Galicia. Del quero comentar algúns datos. 

Examinados algúns datos expostos nese estudo, concluímos que, efectivamente, en Galicia hai unha situación lingüística, que, se non sabemos tratar adecuadamente, pode chegar a ser un problema, se non o está sendo xa, e non sei se, despois, a este problema, que, segundo algúns, está creando o BNG, lle poderá poñer remedio o PSOE. Pois, que solución se lle podería poñer?. 
Poderiamos encargarlle á inquisición que mande á fogueira ao 19’75% de galegos que falan habitualmente só galego (é o que se merecen por descastados), ao 18’72 % que habitualmente fala máis castelán que galego, exiliámolos. Avisamos (“Ollo co que facedes, eh!”) ao 18’38% que fala máis galego que castelán, e beatificamos ou santificamos ao 42’62% que habitualmente só fala galego. Son datos do Instituto Galego de Estatística, do ano 2003. Bo, ao mellor, non é necesario ser tan radicais. 
O que temos que facer é o seguinte: aproveitando que os galegos que non teñen estudos, ou teñen incompletos os estudos primarios, ou só estudos primarios, ofrecen as maiores porcentaxes de falantes habituais de só galego, promoveremos que os galegos se conciencien en non acadaren máis formación que a de estudos primarios, que é o que interesa, como factor identitario. Esta solución podémola apoiar no feito de que as maiores porcentaxes de falantes habituais de só castelán ou máis castelán que galego, fixeron BUP ou carreiras (ollo que son porcentaxes moi por riba do 50%). Pero hai máis: as maiores porcentaxes de falantes habituais de só galego están entre as xentes de clase baixa ou media-baixa. As maiores porcentaxes de xentes que falan habitualmente só castelán ou máis castelán están entre as xentes de clase media ou media-alta (ollo que esa porcentaxe na clase media-alta supera o 50%!) Aínda hai máis: por profesións, as maiores porcentaxes de falantes habituais de só galego están entre labregos, mariñeiros e autónomos. As maiores porcentaxes de falantes habitais de só castelán están entre aqueles que teñen titulacións superiores ou medias, profesionais liberais, docentes, estudantes (ollo, que en todos os casos, se lles engadimos os que falan máis castelán que galego, superan o 50%!) Non quixera aburrir, mais case me vexo na obriga: se consideramos o habitat, no urbano o 62’4% falan habitualmente castelán ou máis castelán, nos outros ámbitos: periurbano, vilas, rural, a porcentaxe de falantes habituais de galego ou máis galego supera o 50%.

Conclusión: para manter a identidade a través do idioma vai cumprir un galego tipo, que sexa sen estudos, de clase baixa, labrego-mariñeiro-autónomo, e non urbano, é dicir, ten que ser o galego que ninguén quere ser. Pois non pasa nada, apoiamos manifestos que obriguen aos galegos a ser como teñen que ser e solucionado, á fin e ao cabo en Ferrol naceu o paradigma. E nós que pensabamos que era unha etapa superada! 
Por certo, os datos, están expostos, con moitos outros que deberían ser tidos en conta, se quixeramos abordar verdadeiramente o problema idiomático de Galicia, no libro Usos lingüísticos en Galicia. A normalización do uso do galego non pasa por solucións ou métodos impositivos. Se en vez de considerar a fala, consideraramos a escrita, a situación é evidentemente de desvantaxe clara para o galego, pero non podemos máis que acudir á concienciación. Ou, ao mellor, estamos equivocados, e digo “estamos”, non digo “estades”, porque os galegos, ou moitos galegos, puideran considerar como propia a lingua castelá. Nós non dicimos que o galego teña normalizado o seu uso, dicimos claramente que non compartimos o proceso de imposición. Hai solucións máis racionais, e, en todo caso, hai decisións soberanas, no exercicio da súa liberdade, do pobo soberano, que é quen vai decidir todo, como sempre fixo. Por iso afirmamos que “O galego é o resultado da evolución do latín vulgar (ou popular) traído ao NW da Península polos invasores, polos conquistadores, romanos, que nos someteron militarmente, moi ao pesar dos pobos prerromanos, que deixaron a súa pegada no idioma invasor, pero que aceptaron como propio non pasado moito tempo da conquista. Iso é o que hai.

Por certo, sen querer entrar na moita actividade que, probablemente, teñen os funcionarios que traballan no Servizo de Normalización Lingüística, que me consta que o fan ben, quizais se lles puidera encargar que o galego que usamos fose máis respectuoso coa normativa oficial. Mellor dito, sería conveniente, que non “convinte”, que nos esmerásemos en falar ou o galego coloquial vulgar da zona de Ames, ou o formal e académico. Pero o galego daqueles que nunca falaron galego creo que nos deixa en mal lugar, case preferiría que se falase castelán e non ese galego raro “raro”, “raro”. Desas modalidades polas que sospiro son exemplo, e non me doe recoñecelo, os membros do BNG e o compañeiro José Pérez Bello, que, dito sexa de paso, creo que é quen máis fai pola normalización do uso do galego neste consistorio”.

Intervén o señor alcalde don Carlos Antonio Fernández Castro para dicir: “Como vostede ben puido comprobar ten liberdade para falar e oportunidade de opinar, e ven de facelo dun xeito amplo, extenso e detallado; probablemente en moi poucos plenos de moi poucos concellos podería ter feito a intervención que acaba de facer sen que o alcalde reconducira a mesma. Reflexione sobre iso, señor Rey.
O grupo municipal socialista, tal e como dixo na comisión don Francisco Villaverde Marcos, apoia a moción e considera importante respectar os dous idiomas, o galego e o castelán, por tanto votaremos afirmativamente a aprobación desta moción. Abrimos unha segunda quenda de intervencións. Ten a palabra o señor Fernández López”.

Intervén o voceiro do grupo municipal do BNG don Xosé Manuel Fernández López para dicir: “ Da intervención do señor Rey hai temas aos que case non vou respostar. No que se refire ás afirmacións de tipo lingüístico, dicir que isto non é unha clase nin de sociolingüística nin de lingüística, polo tanto non veñen a conto certas disquisicións. 
Tamén hai afirmacións demagóxicas e incluso ofensivas, das que estou certo non as fixo con intencionalidade, por tanto tomámolas con cariño e non as vou contestar, ademáis, se houbera que contestar a todo botaríamos outra hora aquí, e non procede. 
De todo, o interesante é que o partido popular, aparte de certas confusións e contradicións  que logo comentarei, estase aliando con esa campaña mediática e política lanzada dende Madrid en contra das linguas das comunidades autónomas, que di que o castelán é o que está en perigo de desaparición en Galicia. 
Ese é o fondo político deste debate; e iso, nunha intervención de Alfonso Rey, case me doe, e non a comprendo, xa que non sei se cousas que afirma aquí son opinións súas ou do seu grupo municipal, como cando empeza afirmando que o que deberíamos propoñer é unha modificación da Lei de Normalización Lingüística ou do Estatuto sobre o deber de coñecer o galego; pois nós estamos de acordo, pero non é ese o debate, agora, se iso é o que propón o PP, aí sí lle damos a razón ao alcalde en que nos imos poñer de acordo os grupos da oposición. Pero iso o di Alfonso Rey, porque vai máis alá da política do seu partido, por iso digo que hai incoherencias que non entendo. Por certo, na Lei de Normalización Lingüística, na orixe, dicíase que “había obriga de coñecer o galego”, e o partido socialista obrero español da época recorreu e conseguiu eliminar ese apartado, así se escribe a historia. 
Cando di que se aplica a violencia aos que queren opinar, penso que é unha demagoxia inaceptable, aquí opinamos todos; que se lle poñen mordazas aos que opinan diferente tampouco estou de acordo, outra cousa é que teñamos opinións diferentes e que as expoñamos aquí vehementemente.

O PP opina que o que corre perigo é o castelán e non o galego, e vostede sabe, señor Rey, como profesional, que todos os datos existentes apuntan a constatar que os falantes que se están a perder son os do galego,  dicir o contrario é mentir, inverter a realidade. 
O dos alumnos imos deixalo en anécdota, porque non merece outro comentario. 
Do que falou da ordenanza, aprobámola aquí por unanimidade dos tres grupos municipais, así que volver a sacar o tema é querer desandar o camiño andado, e se realmente o grupo municipal popular quere modificar esa ordenanza o que ten que facer é presentar unha moción de modificación da mesma, pero ¿non se asume que o grupo municipal popular, na anterior lexislatura votase a favor dela?
Con respecto ás alusións que fai o señor Rey ao castelán, de que non se recolleron no texto, permíteme dicirche que nono liches todo, ou se o fixeches estás equivocado, porque ao final do documento ven un anexo completo con todos os artigos que fan referencia á lei de normalización, facendo referencia aos dereitos do castelán e aos dereitos do galego. Non tiña moito sentido nunha ordenanza para promover o uso do galego que se meteran eses artigos referentes ao uso do castelán, pero aceptamos que ao final figurase ese anexo, precisamente para que o partido popular votase a favor. Polo tanto, vexo dunha total incoherencia o que se dixo sobre a ordenanza.

 ¿Qué vai pasar no futuro con medidas coma ésta? Quen gobernou 16 anos, no período no que se perderon máis falantes de galego, ten pouca autoridade agora para dicir que os responsables somos os que levamos tres anos.

Con respecto a certas preguntas retóricas non sei qué intencionalidade teñen, como preguntarse pola intención de traer esta moción hoxe aquí, pois está claramente expresado: saír ao paso dunha opinión lanzada dende algúns medios e grupos políticos, aos que agora vexo que o PP tamén se arrima. 

Ao argumento final de qué beneficio trae para os veciños de Ames, pois este tipo de argumentación, e o digo para os tres grupos municipais, creo que nos desprestixia aos que temos responsabilidade política, a todos. Cando traemos mocións, de carácter xeral ou concreto, facémolo sempre coa intención de mellorar as cousas ¿cántas mocións de carácter xeral trouxo o PP a este pleno, e qué beneficios, repetindo o que dicía o señor Rey, de tipo laboral, de infraestruturas ou equipamentos, repercutiron nos veciños? Igual que as que trouxo o PSOE ou o BNG;  o facemos porque cremos que esta institución non é só para falar de camiños ou seguridade cidadá. Cremos que hai temas de carácter xeral que afectan a toda a sociedade, e na medida en que somos representantes políticos, debemos tratar. Creo que calquera grupo político que traia a pleno un tema de carácter xenérico  faráo con intencionalidade política, pero está lexitimado para facelo. Podo dicir que esta moción ten moito interés para os veciños de Ames, entre outras cousas para que se sintan orgullosos do que son e sintan dignidade polo idioma que falan, ese podería ser un dos obxectivos desta moción.
Lamento sinceramente que o PP se aliñe con estas teses. Hai unha carta que publicou un párroco dun concello veciño recentemente, que retrata por desgraza, a moita xente deste país. É unha especie de pastoral que le na misa, e di, entre outras cousas, non a vou ler toda xa que é moi forte e non creo que debamos airear este tipo de opinións “...por muchas razones yo respeto y tengo cariño a la lengua que hablaron mis padres y yo mismo hablé y sigo utilizando pero creo que también mis padres usaron el arado romano y el carro de bueyes y ahora se usa el tractor, el coche y máquinas modernas. Antes cada nación tenía su moneda y ahora el uso del euro en la comunidad, que es un progreso, como también lo sería la unidad del lenguaje...” ¿é isto o que está propoñendo o PP? ...”cada año dicen que desaparecen del mundo unos cincuenta idiomas, lástima que no desaparezcan muchos más...” é dicir, o que nós consideramos unha riqueza cultural, e non sei xa se o PP o considera tamén ou non, visto o visto “... otros lo consideramos una gran incomodidad que hay que soportar...” ¡hai que soportar que teñamos este idioma, que crearon os nosos antepasados! Se se ve dende ese punto de vista, efectivamente é unha incomodidade e unha desgraza  “...sería bueno tener unas gafas que sólo se pudiesen utilizar en Galicia y otras en España y otras en el País Vasco (...) por los años mil novecientos cuarenta nos prohibían hablar gallego en el seminario, hoy dicen que es una barbaridad y yo digo que era un acierto, pues el gallego ya lo aprendíamos en casa y en el colegio debíamos aprender el español. Si hoy los niños hablan  gallego en casa y en el colegio también ¿cuándo van a practicar la lengua de Cervantes?...” 
A realidade é que os galegofalantes rematan aprendendo o castelán sen ningún problema. Eu me pregunto ás veces por qué os castelanfalantes teñen tanto problema para aprender o galego, porque eu vexo que os que falan galego aprenden o castelán sen ningún problema. Esta suposta discriminación é falsa. Polo momento nada máis”.
Intervén o concelleiro do grupo municipal popular don Alfonso Rey López para dicir: “ Estamos de acordo en moitas das cousas, pero quero dicir que non vou continuar o debate, nós temos discutido moitas veces, agora discutimos no pleno pero outras moitas veces fóra del, e sempre quedaron claras as posturas.  Eu estou de acordo en ter moi claras as posturas de cada un, porque así podemos respectarnos;  agora, a opinión que o PP ten ao respecto quere deixala clara o PP, non que lla diga ninguén, o que nós opinamos con respecto do idioma queremos dicilo nós. Aquí quedou claro que nós non estamos pola Plataforma do bilingüismo, porque entre outras cousas non hai nin un solo comunicado que fagan en galego, e queremos trasladar  que o PP defende o bilingüismo territorial e o plurilingüismo do cidadán que libremente decide a opción que quere tomar. O PP, aquí como en todo, defende a liberdade dos individuos que deciden por sí, con responsabilidade e respectando esa mesma liberdade nos demáis. Nós estamos na idea de gobernar para o pobo pero co pobo, non en gobernar para o pobo pero sen o pobo, que é o que algúns parece que é o que queren facer. Algúns xa nin sequera parece que queiran gobernar para o pobo, senón para sí mesmos, e non o digo polo BNG”.
Intervén o voceiro do grupo municipal do BNG don Xosé Manuel Fernández López para dicir: “ Unha aclaración nada máis, a alusión á famosa liberdade é todo unha demagoxia e unha falacia, ese argumento, se o aplicamos ao urbanismo cada un fará  as casas onde quere. A Lei de normalización lingüística se aprobou no parlamento  por unanimidade. O concepto de liberdade lingüística é un argumento que serve para ocultar unha política de degradación dos dereitos dos galegofalantes, e esa política lingüística non se aplica en ningunha parte do mundo, e non é este o tema, pero se se quere, falamos de sociolingüística e de cómo, por exemplo, en Israel se implantou o hebreo, de cómo os millóns de persoas que chegaron a Israel non coñecían o hebreo e aos 15 anos o falaban ¿iso é política de liberdade lingüística?, pois non, non, señor Rey, e no Quebec tampouco, e en Bélxica tampouco... pero non é este o espazo para falar disto”.
Rematadas as intervencións, o pleno da corporación, cos oito votos favorables dos concelleiros presentes do grupo municipal socialista, dos cinco votos favorables dos concelleiros do grupo municipal do BNG e a abstención dos sete concelleiros do grupo municipal popular, presta aprobación á moción  presentada polo grupo municipal do BNG de apoio do pleno da corporación municipal de Ames ao manifesto a prol da convivencia lingüística e da igualdade de dereitos para o galego.
Punto Sétimo.- Rogos e Preguntas.
Intervén o señor alcalde don Carlos Antonio Fernández Castro para dicir: “ Neste punto quero intervir porque eu teño unha débeda do pleno anterior, que quero solventar neste mesmo escenario. 
No pleno anterior houbo unha intervención do concelleiro do grupo municipal popular, señor Martínez Carballeira, que tocaba de forma persoal ao primeiro tenente de alcalde do concello e á súa familia directa. Dicía naquel momento o señor Martínez Carballeira “...Señor alcalde vostedes están aquí gobernando para subsanar erros dos anteriores e darlle o mellor servizo de calidade que se poda ofrecer para os veciños de Ames, entón o que lle quero dicir eu con isto, se isto foi un erro que cometeu o señor Astray, cousa que dudo, vostede o que ten que facer é tirar con eses escalóns e evitar un perigo nesa carretera que está aí...” 
Referíase a unhas escaleiras existentes na rúa da Fragua na casa do irmán do primeiro tenente de alcalde deste concello. Como en tantos outros rogos e preguntas encarguei, inmediatamente despois do pleno, que se buscase a documentación correspondente a esas escaleiras, das que se poñía en dúbida de cándo eran. Teño aquí os expedientes de licenzas do concello de Ames e existe unha licenza de don Nazario Varela Abeledo para a construción dun edificio, do ano 1975. E existe outra licenza para o mesmo titular de peche de finca, incluíndo estes escalóns, do ano 1977, licenza nº 43, data 1 de xuño dese ano e concedida na comisión municipal permanente celebrada o 30 de xuño do ano 1977, asinada, como corresponde, polo que era secretario do concello naquel momento. Como podería sementarse algunha dúbida sobre se esas escaleiras e  esa obra foran feitas durante o noso mandato, e se así fora, dábase a sensación de que podía haber certo favoritismo hacia unha persoa familiar directísimo do primeiro tenente de alcalde, creo que no mesmo foro onde esta dúbida se prantexou, é oportuno tamén que quede aclarado, precisamente para evitar calquera controversia sen fundamento”.
Intervén o concelleiro do grupo municipal popular don Emilio Martínez Carballeira para dicir: “ Ese veciño que acaba de nomear ten  licenza para cerrar a finca, agora, calquera veciño que sexa de Bertamiráns pode ver alí que os escalóns están fora do cierre e están invadindo a calle. Eu non poño en dúbida que este veciño teña licenza de turno para pechar a finca, pero calquera veciño de aquí,  que vaia aí, á calle da Fragua, despois do Mesón do Ouro, verá que encima da carretera hai dous escalóns que están fora do cierre e que serven de acceso para a vivenda deste señor. Poden ir a velo, está aí, a trescentos metros, a ver se lle conto unha mentira. Eu ao mellor me expreso dunha maneira que... non estou berrando, da a sensación, pero non, é a miña maneira de ser. E vou dicir unha cousa, fora Astray ou fora quen sexa, porque Astray, como tivo cousas boas tamén es tivo malas, e as malas hai que subsanalas e punto, e isto creo que o hai que subsanar”. 

Intervén o señor alcalde don Carlos Antonio Fernández Castro para dicir: “ En todo caso nós queríamos aclaralo. E tamén lle podo dicir que é unha cuestión difícil de subsanar neste momento, toda vez que as escaleiras están nunha área de planeamento que ten que desenvolverse nun prazo determinado, tarde ou temprano,  non parece oportuno que cortemos o acceso a unha vivenda que foi concedido por licenza municipal do ano 77 simplemente polo feito de que esas escaleiras resulten máis ou menos molestas, porque tamén habería que ter en conta de qué pista partíamos naquel momento e cánto recuou o peche este propietario. Polo tanto a dúbida non é que os peldaños estean alí, que o están, senón que o ano de concesión da licenza  é moito antes do noso mandato”.
ROGOS.-

Primeiro rogo.

Intervén o concelleiro do grupo municipal do BNG don Vítor Vicente Díaz para dicir: “ O meu rogo vai dirixido  ao concelleiro de obras e trata sobre a posibilidade de  cambio duns contedores, concretamente os ubicados no Pazo da Peregrina, porque baixo o meu criterio afean bastante o patrimonio máis emblemático que podemos ter en Bertamiráns. Rogo se pensen as posibilidades de soterralos, cambialos de beirarrúa, etc”.
Segundo rogo.
Intervén a concelleira do grupo municipal do BNG dona Olaia Alvite del Río para dicir: “ O meu rogo diríxese ao responsable da policía local. Recibimos varias queixas de veciños por ocupación dos vados dos garaxes. Rogamos máis control por parte da policía local”.
Terceiro rogo.

Intervén o concelleiro do grupo municipal do BNG don David Santomil Mosquera para dicir: “ O meu primeiro rogo diríxese á concelleira de mocidade. O día 12 de setembro houbo un concerto de “Celtas Cortos” que, se ben estivo moi ben, botamos en falta a participación dalgún grupo galego. Rogamos que na vindeira edición da festa da mocidade se teña en conta e contemos con algún grupo galego, e a ser posible de Ames.
O señor Santomil continúa dicindo que quere facer referencia á intervención do Señor Rey, onde se dixeron, ao seu entender, barbaridades no que atinxe ás diferenzas de clase e o uso do galego, porque o simple feito de referirse ás clases sociais explica moitos feitos históricos, así que quero crer que o que vostede argumentou non é algo que vostede mesmo pensa. 

Neste punto o señor Alfonso Rey pretende facer uso da palabra para contestar por alusións, e o señor alcalde non lla concede, dicindo que se remitan á orde do día, que é, neste momento, a quenda de rogos no apartado de control do goberno.
Cuarto rogo.

O seguinte rogo, di o señor Santomil Mosquera,  vai dirixido ao grupo de goberno, referente á Travesía do Porto, onde tocaron Celtas Cortos, segue pendente a execución dun acordo plenario do día 24 de abril no que se aprobou unha moción presentada polo grupo municipal do BNG para acondicionamento das beirarrúas e  mellora da seguridade viaria antes do mes de xuño deste ano, a día de hoxe non se executou ningunha das actuacións contempladas. 
Relacionando isto con este grupo musical hoxe trouxen o seu CD, onde unha das súas cancións titulada “tranquilo majete” ven ao caso cada vez que vemos pasar coches e camións a toda velocidade e seguen sen colocar as bandas rugosas e sinais de perigo polas proximidades da escola, en dirección norte-sur, e os pasos de peóns que seguen sen pintar algúns deles. Outra das cancións titulada “trágame tierra” pode facer referencia a que se repare o burato duns 30 centímetros aproximadamente na beirarrúa provisional da marxe leste, do que xa falamos no pleno de xullo. O tema “ya está bien” serve para rogarlle que se execute a beirarrúa provisional da marxe oeste. O tema “20 de abril” sería para rogarlle que foi nese mes no que aprobamos a moción e rogamos, en definitiva, que se execute canto antes. Finalmente, o tema “no nos podrán parar” aplicaríase á insistencia do grupo municipal do BNG sobre estas cuestións, non só coa Travesía do Porto, senón tamén coa estrada de Ventín a Biduído ou o tramo Costoia-Framil. Xa por último, reservarlle o tema estrela “cuéntame un cuento” ao goberno municipal, ao respecto das actuacións previstas para o Milladoiro no orzamento 2008, pero diso xa falaremos ao final deste exercicio económico.
Rogamos tamén que se retiren os paneis publicitarios da execución da Escola Infantil do Milladoiro, porque xa hai un ano que está en funcionamento”.
Intervén o señor alcalde don Carlos Antonio Fernández Castro para dicir: “ Eses paneis non son do concello, son da Xunta, e penso que os retiraron xa. Ten a palabra a concelleira dona Mercedes Vidal”.
Quinto rogo.

Intervén a concelleira do grupo municipal do BNG dona Mercedes Vidal Baamonde para dicir: “ O meu rogo é para o señor alcalde. Refírese a que vostede manifestou nun medio de comunicación o día 6 de setembro que tiña ofrecido en maio ou xuño a Vicepresidencia unha parcela para un centro de día, nós xa temos constancia dese ofrecemento de palabra, non en papeis, e como a concesión desa parcela é competencia plenaria, o rogo vai no sentido de que traia a pleno canto antes o inicio dese procedemento”.

Intervén o señor alcalde don Carlos Antonio Fernández Castro para dicir: “ Está previsto traelo. Nunha das últimas reunións que tiven no Consorcio galego de Servizos Sociais, onde querían que apurara moito a galescola, que iso sí é “cuéntame un cuento”, porque entregamos o proxecto na Vicepresidencia e perdérono, tivemos que entregar un ano máis tarde outro exemplar no consorcio, porque non se traspasaran duns a outros os proxectos... e me dixeron que vai saír xa un día destes no DOGA, no tocante ao centro de día manifestéilles que queríamos facer un e que xa o solicitáramos en Bertamiráns, na parcela que está fronte ao centro de saúde, penso que co goberno de coalición; solicitáramolo oficialmente cun escrito de Xunta de Goberno,  e non tivemos resposta afirmativa, creo que isto último xusto ao deixar de ser goberno de coalición. De calquera xeito eu manifestáralles que estábamos dispostos a ceder esa parcela pero non a hipotecar a parcela. Estábamos dispostos a traer iso a pleno pero se tíñamos receptividade pola súa banda, porque se era cedela e agardar dous ou tres anos a que tomaran unha decisión, non. Iso ocorreu no mes de maio ou xuño, que foi cando tiven esta entrevista. Polo tanto, eu estou absolutamente disposto a traer ese asunto a pleno sempre que teñamos certa seguridade, porque temos poucas parcelas de equipamento e non ten ningún sentido hipotecar unha por anos, xa que pode imposibilitar que se colla para outro equipamento que poda saír con máis celeridade”.
Sexto rogo.

Intervén o voceiro do grupo municipal do BNG don Xosé Manuel Fernández López para dicir: “ O meu primeiro rogo é que vistos os interesantes debates que hai neste pleno, rogaríalle ou suxeriríalle, como responsable da radio municipal que é, que tome nota, porque na radio tamén se poderían facer debates de fondo calado que darían un pouquiño máis de vitalidade á radio. 
Sétimo rogo.

Refírese á área de Ventín, na parroquia de Biduído, onde hai unha pista con fochas que da acceso a dúas ou tres vivendas, nun paraxe que se chama Agra de Abaixo, onde conectan a estrada que vai para Ventín ao colexio e a que ven cara aquí, nesa esquina hai unha pista que presenta un estado moi deficitario, con fochas importantes,  e aproveitando que estes días creo que van asfaltar a estrada de Ventín, rogamos aproveiten para amañala”.
Intervén o señor alcalde don Carlos Antonio Fernández Castro para dicir: “ Faremos un labor de mantemento nesa pista, porque é unha das que a Consellería de Política Territorial propón para ancheala e pavimentala convenientemente, como acceso precisamente á rotonda de Paramuíño”. 
Oitavo rogo.

Intervén o voceiro do grupo municipal do BNG don Xosé Manuel Fernández López para dicir: “ O seguinte rogo é tamén relacionado con outra pista no Milladoiro, pola zona do lavadoiro, é unha pista rural, de monte, e está sempre con auga, e está sendo  usada por moitos condutores para evitar a saturación da Avenida Rosalía de Castro. A pista está en malas condicións, ten rodeiras de auga polo medio, é preciso amañala”.
Intervén o señor alcalde don Carlos Antonio Fernández Castro para dicir: “ Esa é unha pista que nos ten que arranxar a Consellería de Medio Rural, porque está metida na concentración parcelaria,  precisamente hai unhas semanas que lles reclamamos que nos entreguen esas pistas en boas condicións, porque hai máis en Bugallido e Biduído, ateigadas de maleza e cunha anchura reducida, non poden pasar vehículos, e algunhas teñen, efectivamente, canles que cruzan de auga. O enxeñeiro que leva o tema da concentración parcelaria Bugallido-Biduído II díxonos que ían deixar en perfecto estado esas pistas, polo tanto é un tema que ten que resolver a Consellería de Medio Rural”.
Noveno rogo.

Intervén o concelleiro do grupo municipal popular don Bernardo Moar Míguez para dicir: “ Eu teño tres rogos para facerlle. O primeiro é para propoñerlle a retirada das farolas depositadas na beirarrúa entre a rúa do Rego e a esquina da rúa Figueiras, ben sexa que as retire o concello ou as empresas que as deixaron alí abandonadas.
Décimo rogo.

Refírese a unhas baldosas afundidas na esquina de Pardiñeiros  á altura do nº 4 coa rúa Arxeriz, onde hai uns días caeu unha señora. 
Décimo primeiro rogo.

Refírese á moción presentada polo grupo municipal popular de Ames no rexistro xeral de entrada referente á reordenación da frecuencia da rede semafórica e a sinalización no alto do Milladoiro para aumentar a seguridade dos viandantes, se lle deu entrada no rexistro xeral a principios de xullo e o pleno foi o día 31. Rógolle que ou ben lle de unha solución a este problema ou ben o traia ao próximo pleno, dado que nestes dous últimos meses xa houbo alí casos de grave perigo”.
Intervén o señor alcalde don Carlos Antonio Fernández Castro para dicir: “ O motivo desa moción foi obxecto de petición de informe á empresa que leva os semáforos e á policía local, hai un par de días que chegaron eses informes, e levará o seu trámite correspondente”.

Décimo segundo rogo.

Intervén o voceiro do grupo municipal popular don Santiago Amor Barreiro para dicir: “Vai dirixido ao compañeiro e concelleiro de obras Gustavo Nieto, e refírese á entrada da Casa da Cultura do Milladoiro, onde hai unhas losetas de mármol soltas ou rachadas na fachada. Rogo teñan a ben substituír as estragadas e anclar as soltas.
Décimo terceiro rogo.

É un rogo xa feito e refírese ao repetidor de Seárez de Arriba, xa que parece ser que os veciños seguen tendo problemas e fallos na recepción en dixital, en analóxico tamén, pero máis en dixital”. 
Intervén o señor alcalde don Carlos Antonio Fernández Castro para dicir: “ Xa lle anticipo que eses veciños van recibir unha carta sobre este asunto, estaban preparando onte no gabinete de alcaldía arredor de trescentas cartas sobre o tema, así o día 10 de outubro se cambiará o sinal de TV naquelas zonas, de analóxico a dixital. Concretamente na zona de Seárez, cando se cambiou de sitio o repetidor instalóuse un que pode emitir en analóxico e en dixital, pero nós non podemos tomar unilateralmente e sen previo aviso a decisión de cambiar a dixital porque a xente que non teña mercado o decodificador quedará sen sinal de repente. Por iso vai chegar una carta a cada domicilio onde se lles advirte que teñen ata o 10 de outubro para dotarse do decodificador. Advírteselles tamén na carta  que aínda que o apagón analóxico vai ser para o 2010 en toda España, en Ames será o ano que ven, porque o apagón analóxico en Ames adiantaráse. En Agrón, en concreto estáse a instalar un aparato que tamén vai emitir en dixital a partires do 10 de outubro. Algúns enfadaránse porque lles obrigamos a mercar un decodificador, pero é unha decisión de goberno que xa está adoptada, pasarán a ver en dixital, o que rematará coas dificultades de recepción que agora teñen”.
Décimo cuarto rogo.

Intervén o voceiro do grupo municipal popular don Santiago Amor Barreiro para dicir: “ No parque público de Buceleiras hai unha farola rachada dende hai varios meses”.
Intervén o señor alcalde don Carlos Antonio Fernández Castro para dicir: “ Non coñezo ningún parque público en Buceleiras. Debe ser en Guimaráns, e non é un parque, é unha especie de triángulo con bancos, unha estancia, unha zona de descanso. Tomamos nota”.
Décimo quinto rogo.

Intervén o voceiro do grupo municipal popular don Santiago Amor Barreiro para dicir: “ Outro rogo refírese a que segundo o Real Decreto 2.568/1986 de 28 de novembro, polo que se aproba o Regulamento de Organización, Funcionamento e Réxime Xurídico das Entidades Locais, artigo 27.7  “ as preguntas plantexadas oralmente no transcurso dunha sesión serán xeralmente contestadas polo seu destinatario na seguinte sesión, sen prexuízo de que o preguntado queira darlle resposta inmediata. As preguntas formuladas por escrito serán contestadas polos seus destinatarios na seguinte sesión, sen prexuízo de que o preguntado queira darlle resposta inmediata. As preguntas formuladas por escrito con 24 horas de antelación serán contestadas ordinariamente na sesión, ou por causas debidamente motivadas, na seguinte”. Tendo en conta que dende hai varios meses non se están a respostar a maioría das preguntas que o grupo municipal do partido popular está a formular, tanto de forma escrita como de forma oral, rógolle que a secretaria xeral do concello emita un informe xurídico sobre responsabilidades e obrigas relativas a este tema e o seu incumprimento reiterado”. 
Intervén o señor alcalde don Carlos Antonio Fernández Castro para dicir: “ Señor Amor, eu revisei a acta e creo que no último pleno quedaron respostadas todas as preguntas aquí in voce,  creo que están todas contestadas”.
Intervén o voceiro do grupo municipal popular don Santiago Amor Barreiro para dicir: “ Hai preguntas que formulamos por escrito, con rexistro de entrada do concello de 27 e 28 de maio (nº 10.018 e nº 10.089 respectivamente) que non sei qué pasou con elas, se quere, ao acabar esta sesión lle fago copias. E despóis, hai tamén preguntas orais, como a do compañeiro Moar do último pleno, sobre as fontes de Manuel Murguía do Milladoiro e sobre o paseo fluvial de Bertamiráns”. 
Intervén o señor alcalde don Carlos Antonio Fernández Castro para dicir: “ Iso contesteino no propio pleno. Dixen que hai un problema de contaminación, que hai alí unha especie de estanque. Eu acórdome de contestalas, pero anticípolle unha cousa, o preguntado contesta, máis ou menos extensamente, pero contesta. Pero eu non teño ningún interés en non contestar as preguntas da oposición”.
Intervén o voceiro do grupo municipal popular don Santiago Amor Barreiro para dicir: “ As que están transcritas están ben, pero hai algunhas que non están respostadas”.
Intervén o concelleiro do grupo municipal popular don Bernardo Moar Míguez para dicir: “ Lea a contestación que me dou ¿a considera respostada?”
Intervén o señor alcalde don Carlos Antonio Fernández Castro para dicir: “ Sexa o que sexa o que responda, sempre haberá controversia sobre a satisfacción da resposta. Pero eu contesto”.
Intervén o concelleiro do grupo municipal popular don Bernardo Moar Míguez para dicir: “ Pero vostede dixo que daría información máis detallada”.
Intervén o señor alcalde don Carlos Antonio Fernández Castro para dicir: “ Precisamente un destes días romperon unha das fontes, e daréille información máis detallada. Ten a palabra a señora Fernández”.
Décimo sexto rogo.

Intervén a concelleira do grupo municipal popular dona Dolores Fernández Álvarez para dicir: “ Buenas noches. Mi primer ruego va encaminado a que se coloque la lámpara en la farola pública situada en el lateral de la vivienda nº 72 en Aldea Nova, que se apagó hace un mes. Otro ruego sería que  algunas calles peatonales también de Aldea Nova, están siempre deterioradas e interesa adecentarlas lo antes posible. Y por último rogaría que no se olvide de la petición que le hizo mi compañero Alfonso Rey el pasado mes referente también a Aldea Nova de que se avise a la empresa encargada de eliminar a los roedores.”.
Intervén o señor alcalde don Carlos Antonio Fernández Castro para dicir: “ Pensei que me ía dicir algo do rogo que fixo o seu compañeiro señor Martínez Carballeira referente á bandeira española, porque a bandeira de España ondea no colexio Bispo Guerra Campos, e tamén ondea (aínda que houbo máis dificultades para colgala) no Agra do Muíño; e mentres nós podamos mantelo, ondearán as bandeiras en todos os centros educativos”.

Décimo sétimo rogo.

Intervén o concelleiro do grupo municipal popular don Emilio Martínez Carballeira para dicir: “ Pois dende aquí a miña noraboa. Na avenida da Maía, á altura do nº 78, están ubicados  contedores de basura, e debido ao cheiro que desprenden quéixanse os veciños porque non poden nin abrir as ventás. Rógolle que tome as medidas oportunas para que estes contedores se limpen as veces que sexa necesario para evitar isto”.
Intervén o señor alcalde don Carlos Antonio Fernández Castro para dicir: “ Os colectores lávanse coa frecuencia que ordena o prego de condicións que temos estipulado coa empresa, penso que no verán é cada mes e no inverno cada dous meses. Ese é un problema que ocorre en todas as cidades, eu teño ido co concelleiro detrás do camión que lava con auga quente e deterxente desodorizante os colectores, para comprobar que efectivamente o fan,  ver saír o colector limpísimo, e aos dous días pasar por alí e atopar que volver haber cheiro, porque tamén é certo que ás veces os usuarios/as teñen moi pouco coidado. En calquera caso tomamos nota, porque tamén é certo que alí onde hai un problema especial, como a proximidade dunha peixería, se chegou a dar colector propio, pode haber outra problemática engadida que obrigue a intervir con máis frecuencia”.
Décimo oitavo rogo.

Intervén o concelleiro do grupo municipal popular don Emilio Martínez Carballeira para dicir: “ É en relación aos bolardos,  aínda que eu non son partidario deles, senón de tomar medidas a través da policía local, os que se puxeron á entrada da rúa Ameneiral, creo que non son suficientes, porque os coches seguen aparcando enriba das aceras.
Décimo noveno rogo.
Refírese  a un cacho de beirarrúa, completamente rota arriba do Porto.
Vixésimo rogo.

O seguinte  refírese á rúa Seidón do Milladoiro, que está co pavimento en moi mal estado, carece de iluminación e está plagada de ratas, así que rogo que tomen as medidas oportunas”.

Vixésimo primeiro rogo.

E por último, a pista que vai de Bugallido a Buceleiras hai tempo que parece unha corredoira en vez dunha pista”.
Vixésimo segundo rogo.

Intervén o concelleiro do grupo municipal popular don Ramón García Argibay para dicir: “ No alto do Milladoiro, á altura do nº 55-57, onde o semáforo, hai un rexistro dunha tapa de teléfono que cando pasa un camión de gran tonelaxe mete moito ruído, e non só iso, senón que o bar dalí ao lado, coméntanos que se lle moven as botellas nas estanterías coas vibracións. Parece que a tapa do rexistro ten moito badén e está frouxa, o que é moi molesto. A ver se se pode solucionar o tema”.
PREGUNTAS.-

Primeira pregunta.

Intervén a concelleira do grupo municipal do BNG dona Olaia Alvite del Río para dicir: “ No pleno do 14 de abril de 2008, no punto da orde do día relativo á comisión informativa creada para o estudo da concesión dos traballos de monitoraxe da rede municipal de comedores escolares, un dos acordos que se tomaron foi o de solicitar o dictame da xunta consultiva de contratación administrativa da comunidade autónoma de Galicia nos termos que se recollen na mencionada acta do pleno. A pregunta é se foi remitida esta solicitude,  e se foi así, cándo”. 

Intervén o señor alcalde don Carlos Antonio Fernández Castro para dicir: “ A mín paréceme que si, pero teño que consultar no rexistro de saída,  e daréille a información”. 

Intervén a concelleira do grupo municipal do BNG dona Olaia Alvite del Río para dicir: “ Pois de ser así, aproveitamos para dicir que queremos que quede constancia de que nós solicitamos polo rexistro xeral que se nos facilite unha copia desa remisión”.

Intervén o señor alcalde don Carlos Antonio Fernández Castro para dicir: “ Se foi remitida pasarémoslles a copia sen ningún tipo de problema. Se non foi remitida, seráo”. Ten a palabra dona Mercedes Vidal”.

Segunda pregunta.

Intervén a concelleira do grupo municipal do BNG dona Mercedes Vidal Baamonde para dicir: “ A pregunta vai dirixida á concelleira de servizos sociais. No ano 2006 a Deputación Provincial da Coruña concedíalle a este concello unha subvención de 96.955,60 euros para a adquisición e acondicionamento dun local para  un centro de día. O catro de xullo do 2007 a xunta de goberno local solicitou un cambio na solicitude, de xeito que o proxecto pasase a ser únicamente compra de local. O 25 de setembro a Deputación solicita manifestación expresa de que os equipamentos cumpren a normativa legal. O 17 de outubro de 2007 a Xunta de Goberno acorda manifestar que os equipamentos para os que solicita subvención axústanse aos criterios específicos que de acordo coa súa denominación e clasificación deben cumprir os centros de atención para persoas maiores. Uns días despois, o 31 de outubro,o concello renuncia á subvención pola imposibilidade material de poder facer a compra no tempo previsto ¿qué pasou en 14 días? E tamén queremos saber se o non poder facer a compra no prazo previsto foi por falta de recursos ou por outro motivo, e exactamente, se nalgún momento houbo eses recursos para a compra dese espazo”.

Intervén a concelleira de servizos sociais dona Isabel González Cancela para dicir; “ Pasaréille a información detallada nos informes técnicos. Nun primeiro momento, cando se pediu a subvención o local era no Milladoiro onde está a biblioteca, e a Deputación dixo que ese local non cumpría os requisitos para ser centro de día, sobre todo referente á zona verde, neste momento non teño aquí os datos,cando os teña daréille máis información”.

Intervén a concelleira do grupo municipal do BNG dona Mercedes Vidal Baamonde para dicir: “ Pero houbo un momento en que a Xunta de Goberno dixo que xa había local e se cumprían todas as especificacións, e 14 días despois se dixo que non se podía comprar ¿por qué? ¿qué pasou?”
Intervén o señor alcalde don Carlos Antonio Fernández Castro para dicir: “ O local que estaba previsto inicialmente ao final non podía ser porque os xardíns eran da comunidade de propietarios, e como ademáis, por outra banda, o investimento andaba polos 600.000 euros e a Deputación nos daba 97.000, cuantía moi inferior,  aproveitando que nolo pode facer a Vicepresidencia da Igualdade e do Benestar completamente gratis, cambiamos de idea e así non gastamos do erario municipal case cen millóns de pesetas. Sabe vostede que en quince días cambian moitas cousas, e mesmo nun día, por un día de prazo unha cousa está dentro ou está fora. Ten a palabra don Xosé Manuel Fernández”.

Terceira pregunta.

Intervén o voceiro do grupo municipal do BNG don Xosé Manuel Fernández López para dicir: “ A miña pregunta vai dirixida ao concelleiro de deportes, aínda que non estea vouna facer ao grupo de goberno. A Deputación Provincial, na súa convocatoria de subvencións do ano 2007 para equipamentos deportivos, concedéulle ao concello unha subvención de case 9.000 euros para un proxecto presentado dende o concello que tiña por obxecto dotar de locais ás entidades sociais e deportivas do Milladoiro. O prazo de xustificación era o 31 de xullo de 2008 e non se executou o proxecto, perdéronse os 9.000 euros, non se pediu ampliación de prazo, nin cambio de obxecto da subvención. As preguntas son ¿cáles son os  motivos? O proxecto ascendía a 50.000 euros, a aportación municipal sería de 40.000 euros, que con baixa podería quedar en 35.000 ou 30.000 ¿acaso o goberno municipal considera desorbitado investir arredor de 30.000 euros para dotar de oficinas, porque tal era o proxecto, a estas entidades deportivas e sociais? ¿cómo pensan conseguir este obxectivo?”
Intervén o señor alcalde don Carlos Antonio Fernández Castro para dicir: “ Contestarálle o señor Villaverde con máis coñecemento de causa, pero sabe vostede que eu me implico moito nos asuntos e suelo estar informado de todos eles, así que dígolle que é moi distinto perder unha subvención por inacción, abandono ou despiste do goberno, mesmo por un día de prazo,  que perdela por renuncia expresa, conscientemente e activamente. Ese proxecto, como o anterior, era dun custe moi alto. Hoxe mesmo recibimos a concesión de subvencións da Deputación para este ano, e eu vínme moi satisfeito cando vin a comunicación, pero hai proxectos de 300.000 euros para os que nos dan arredor de 20.000. Coma nós temos que repartir as subvencións entre as asociacións ou departamentos, a Deputación ten que repartir as subvencións entre os concellos, e algunhas veces, nalgúns proxectos concretos dan porcentaxes moi curtas, seguro de que das que recibimos hoxe teremos que renunciar a algunha, igual que renunciamos hai pouco a unha subvención de industria para unha oficina de información ao consumidor, nós temos interese en facer tal oficina, que custa 60.000 euros, pero como a consellería coma industria nos di que nos da 3.000 euros, dicimos que siga a Consellería de Industria informando aos consumidores”.

Intervén o voceiro do grupo municipal do BNG don Xosé Manuel Fernández López para dicir: “ Dun orzamento de 14 millóns de euros tratábase de gastar 30.000 euros ¿non hai, en 14 millóns de euros 30.000?”

Intervén o señor alcalde don Carlos Antonio Fernández Castro para dicir: “ Non siga tirando do fío, porque aínda que o presidente da Xunta é do meu partido e amigo meu, e dóeme ter que facelo, voulle facer un día o reconto de cánto investiron en Ames as consellerías gobernadas polo partido socialista e cánto investiron as consellerías gobernadas polo BNG”.
Intervén o voceiro do grupo municipal do BNG don Xosé Manuel Fernández López para dicir: “ Hai unha partida orzamentaria no presuposto do 2008 que di que  46.000 euros son para equipamento deportivo ¿non podían saír de aí?”.

Intervén o señor alcalde don Carlos Antonio Fernández Castro para dicir:  “Tomamos a decisión de non facelo, e esa é unha decisión de goberno, e como tal, daremos conta dela ao noso electorado. Tamén tíñamos que ter feita a grada do campo de fútbol de Bertamiráns e non se fixo no seu momento porque non a puido facer vostede como concelleiro”.
Intervén o voceiro do grupo municipal do BNG don Xosé Manuel Fernández López para dicir: “ No seu momento fixéronse outras cousas, e vostede, como concelleiro de urbanismo non se preocupou suficientemente en vender as parcelas, en este momento se devaluóu dun xeito importante o patrimonio municipal do solo do concello de Ames,  o que custaba 12 millóns hai uns anos hoxe igual custa 8 millóns, pola xestión do concelleiro de urbanismo”.

Intervén o señor alcalde don Carlos Antonio Fernández Castro para dicir: “ Que por certo, durante catro anos foi o seu socio de goberno, e vostede naquela época non me azuzaba”.

Intervén o voceiro do grupo municipal do BNG don Xosé Manuel Fernández López para dicir: “ Dicía vostede se non que éramos desleais”.

Intervén o señor alcalde don Carlos Antonio Fernández Castro para dicir: “ Efectivamente, eran goberno pola mañá e oposición pola tarde. Ten a palabra o señor Argibay”.

Cuarta pregunta.

Intervén o concelleiro do grupo municipal popular don Ramón García Argibay para dicir: “Boas noites a todos, non me estraña que entre o ambiente que hai aquí e máis  na Xunta de Galicia co bipartito, o señor Touriño cada vez que fala primeiro tería que dicir o goberno que él preside, por se acaso hai algunha dúbida”.

Intervén o señor alcalde don Carlos Antonio Fernández Castro para dicir: “Se quere fágolle eu consideracións sobre o señor Feijoo, as que queira”
Intervén o concelleiro do grupo municipal popular don Ramón García Argibay para dicir: “O señor Feijoo de momento non preside, vai presidir”.

Intervén o voceiro do grupo municipal do BNG don Xosé Manuel Fernández López para dicir: “Señor Argibay, eu creo que deron unha mostra das alianzas do partido popular e o partido socialista espléndidas”.
Intervén o concelleiro do grupo municipal popular don Ramón García Argibay para dicir: “Nós estamos preparados para pactar case con calquera, de todos xeitos, a pregunta que quería facer é sobre unha avaría que sucedeu hai una días na rúa Arxeriz con Raxoeira a unha comunidade de propietarios que tiveron que levantar un rexistro do saneamento e parece ser que cando requiriron o servizo de Espina & Delfín, se non se lle pagaba por anticipado se negaban a facer a actuación. Eu pregunto, non sei se é unha cousa usual ou non, pero o que non me parece lóxico é que unha empresa de servizo público pida os cartos por anticipado antes de facer unha actuación que aínda estaría por determinar se lle corresponde pagar ou non á comunidade, me gustaría saber se iso é unha tónica xeral de Espina & Delfín e se non é que vostede tome medidas nese sentido, porque non me parece moi lóxico que unha avaría como aquela na que estaban 25 pisos implicados, na que estaban sen auga, onde se inundaron os garaxes e onde había uns problemas hixiénicos importantes, unha empresa para o servizo público contratada por este concello se negue a facer actuacións se non  van cos cartos por diante, a nós iso non nos parece de recibo”.
Intervén o señor alcalde don Carlos Antonio Fernández Castro para dicir: “En primeiro lugar haberá que determinar se a empresa Espina & Delfín estaba actuando como concesionaria dun servizo municipal ou como empresa privada, que tamén o é, que presta servizos  directamente ao público cando éste llos demanda. Polo tanto, como é un caso moi concreto e específico, trataremos de averiguar se iso e así, e tamén lle teño que dicir que aínda nos casos en que a empresa actúa de xeito privado e directo non é costume da empresa pedir os cartos por anticipado. En calquera caso, imos averigualo e trataremos de contestarlle a qué se debe, non vaia  ser que haxa algunha explicación para esa actuación, no caso de que se teña producido. Averiguaremos moi ben todos os extremos e dirémosllo para que vostede o saiba, e veremos se era na rede pública ou era na rede privada”.
Intervén o concelleiro do grupo municipal popular don Ramón García Argibay para dicir: “ Eu tamén son consciente de que pode ser que non fora tal, de todos xeitos ¿unha empresa privada, de motu propio, pode levantar unha beirarrúa sen permiso municipal e facer as actuacións? Pois o fixo”. 
Intervén o señor alcalde don Carlos Antonio Fernández Castro para dicir: “ Pero vostede non sabe se pediron permiso, claro”. 
Intervén o concelleiro do grupo municipal popular don Ramón García Argibay para dicir: “Por iso o estou preguntando, ao que vou é a que non me parece moi lóxico que ou van cos cartos por diante dos veciños ou se non non se fai esa actuación”.
Intervén o señor alcalde don Carlos Antonio Fernández Castro para dicir: “ Señor Argibay, iso é moi difícil de opinar e xa lle digo que hai que saber moi ben de qué maneira se produciron os feitos. Se o técnico de Soni televisores non se fía dun cliente, de que lle vaia pagar, e él quere esixirlle o pago por anticipado, eu non son quen para meterme nun asunto privado entre unha empresa e un particular, por moito que sexa a mesma empresa, que en unha división diferente, ten unha concesión municipal, polo tanto averiguarémolo, pero é que xa parece que se prexulga”. 
Intervén o concelleiro do grupo municipal popular don Ramón García Argibay para dicir: “Eu non estou prexulgando, estou preguntando, igual que pregunto se tiña licenza para levantar a beirarrúa”.
Intervén o señor alcalde don Carlos Antonio Fernández Castro para dicir: “ Pois averiguarémolo”.

Intervén o concelleiro do grupo municipal popular don Ramón García Argibay para dicir: “Iso é o que quero saber, non quero saber nada máis, de feito, me consta que o concelleiro Gustavo estivo interesándose polo tema”.

Intervén o señor alcalde don Carlos Antonio Fernández Castro para dicir: “Xa ve vostede que o goberno está en todas partes”.

Quinta pregunta. 

Intervén o voceiro do grupo municipal popular don Santiago Amor Barreiro para dicir: “ a principios deste mes de setembro houbo unha xuntanza dos propietarios das parcelas do polígono do Milladoiro onde elexiron xunta directiva. Xa no pleno do mes de outubro do ano 2007 o señor Fernández López preguntoulle en qué estado se atopaba a recepción por parte do concello do polígono, e case un ano despois eu pregúntolle se hai novas noticias ao respecto”.

Intervén o señor alcalde don Carlos Antonio Fernández Castro para dicir: “ O polígono industrial Novo Milladoiro está sen recepcionar polo concello porque non cumpriron todos os trámites preceptivos para que o concello poda recibir ese polígono en boas condicións. O último que recordo é un requirimento escrito que eu mesmo asinei onde se pedía que nos aclarasen varios extremos, por exemplo a capacidade dea depuradora, ou que un ramal do colector de alcantarillado que eles construíron quedou taponado pola autovía. Nesas condicións non podemos recepcionalo. Estas cousas fanse todas por escrito e notifícanse aos interesados, que teñen que darnos resposta e solución ¿sabe vostede que hai tubarías de abastecemento de auga debaixo dalgunha nave? ¿sabe vostede que se nós recepcionamos o polígono e un día rebenta unha desas tubarías e enche unha nave quen ten que pagar é o concello? Non recepcionaremos o polígono ata que nos dean cumprida resposta a todas as deficiencias que teñen. Xa vin que parece que cambiaron as tornas, o tempo pasa e ven que o concello non recepciona, pretenden derivar os custes que eles estaban asumindo a cada un dos propietarios, pero ese é un tema entre eles. Supoño que os propietarios que non contaban con iso dirán algo, a mín xa mo teñen dito, pero eu teño que respostarlles coa documentación diante”.
Intervén o voceiro do grupo municipal do BNG don Xosé Manuel Fernández López para dicir: “ Ao fío disto gustaríame que me contestase ao escrito ese que é do mes de novembro, porque despóis dun ano xa é tempo”.

Intervén o señor alcalde don Carlos Antonio Fernández Castro para dicir: “ O que pasa é que como non teño secretaria nin personal de asistencia, teño que escribir eu mesmo e coller eu mesmo o teléfono...”.

Sexta pregunta.

Intervén o voceiro do grupo municipal popular don Santiago Amor Barreiro para dicir: “Non se laie tanto. Quería preguntar se vai ser atendido o rogo que fixen antes referente ao informe solicitado de secretaría xeral”

Intervén o señor alcalde don Carlos Antonio Fernández Castro para dicir: “ Me dicía a señora secretaria que os rogos van dirixidos ao goberno, non aos funcionarios”. 

Intervén o voceiro do grupo municipal popular don Santiago Amor Barreiro para dicir: “Non lle fixen o rogo á señora secretaria, fíxenllo a vostede, e mañá métollo por rexistro, xa verá como vai á súa atención”.

Sétima pregunta.

Intervén o concelleiro do grupo municipal popular don Emilio Martínez Carballeira para dicir: “ ¿Cándo ten pensado que os plenos se podan retransmitir pola radio local?

Intervén o señor alcalde don Carlos Antonio Fernández Castro para dicir: “ Na nova concesión da radio local. Estamos pendentes da visita dos representantes de Emuga, cos que xa falamos, despois visitaremos emisoras con modelos distintos e acto seguido redactaremos os pregos, nos cales unha das cousas que imos poñer será a retransmisión dos plenos, que me gusta moito que se retransmitan. Será tan pronto  como resolva a comisión creada para esa finalidade. Nuns seis meses,calculo”.

Intervén o voceiro do grupo municipal do BNG don Xosé Manuel Fernández López para dicir: “Unha cuestión formal, eu pido que se tome constancia explícita das afirmacións que se fixeron aquí con respecto ao polígono, que consten en acta, porque eu vounas tomar como unha contestación”.

Intervén o señor alcalde don Carlos Antonio Fernández Castro para dicir: “ É a mesma contestación que lle dín aos promotores do polígono e ao presidente da asociación de empresarios do polígono, e como sigan enredando máis me temo que van aparecer máis deficiencias, porque hai poucos días entrou polo rexistro un escrito dunha señora que se queixa de que as augas pluviais de todo o polígono lle están saíndo a ela pola súa propiedade, polo tanto, canto máis tarden, máis deficiencias imos atopar, pero iso xa non depende de nós”. 

E non habendo mais asuntos de que tratar, o señor alcalde presidente dou por rematado o acto e levantou a sesión ás vinte e tres horas e cincuenta e cinco minutos do día vinte e cinco de setembro de 2008 , de todo o que eu como secretaria certifico.

Vº Prace                                                                        A secretaria

O alcalde,

